
ᔪᓚᐃ 2024-ᒥᑦ

ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥ ᑐᓴᕋᔅᓴᖏᑦ

ᓇᓪᓕᐅᕐᓂᖅᓯᐅᖅᐳᒍᑦ 40 ᐊᕐᕌᒍᓄᑦ ᓴᖕᖏᔫᖑᖅᐸᓪᓕᐊᖏᓐᓇᖅᑐᑦ 
ᐃᓄᐃᑦ ᐊᕐᓇᐃᑦ!

3 ᐊᖓᔪᖅᑳᖅ ᐅᖃᐅᓯᒃᓴᖏᑦ − ᐊᖓᔪᖅᑳᖅ ᓈᓯ ᐃᑦᑐᖅ

4 ᒐᕙᒪᓕᕆᓂᖅ ᒐᕙᒪᒃᑯᑦ ᓄᓇᓕᖕᓂᙶᖅᑐᓂᒡᓗ

7 ᑎᓴᒪᒋᓕᖅᑕᖓᓂ ᑐᓴᒐᒃᓴᑦ

7  ᐸᐅᒃᑑᑎᒃᑯᑦ ᓇᖕᒥᓂᖅ ᑲᑎᒪᑎᓪᓗᒋᑦ

8  ᓄᓇᕐᔪᐊᒥᑦ ᑲᑐᔾᔨᖃᑎᒌᖑᔪᑦ ᓇᓗᓇᐃᒃᑯᑕᖓ ᐱᔪᓐᓇᐅᑎᖏᓐᓂ ᓄᓇᖃᖅᑳᖅᓯᒪᔪᑦ−  

   ᐃᓄᖕᓄᑦ ᐊᑐᖅᑕᐅᔪᓐᓇᖅᑐᑦ

8  ᐊᖓᔪᖅᑳᖑᒋᐅᒃᓴᓂᕐᒧᑦ ᐃᓕᓐᓂᐊᕈᑎᑦ ᒪᒃᑯᒃᑐᓄᑦ ᐊᒻᒪ ᓄᑲᑉᐱᐊᓄᑦ

9  ᐃᕐᓂᓱᒃᓰᓕᕆᓂᕐᒧᑦ ᑲᑎᒪᓂᐅᓚᐅᖅᑐᖅ ᐅᓂᒃᑳᓕᐊᖅ

10 ᐸᐅᒃᑑᑎᒃᑯᑦ ᐱᓇᓱᐊᒐᖓᒃ

10  ᐋᓐᓂᐊᖃᕐᓇᖏᑦᑐᓕᕆᓂᖅ

12  ᐃᓄᓕᕆᓂᖅ ᐱᕙᓪᓕᐊᔪᓕᕆᓂᓪᓗ

13  ᐋᓐᓂᖅᓱᖅᑕᐅᖃᑦᑕᕐᓂᖅ ᐱᓂᕐᓗᒃᑕᐅᑦᑕᐃᓂᕐᓗ, ᒪᓕᒐᓕᕆᓂᖅ

14  ᐃᓄᖕᓅᖓᔪᖅ ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᓕᕐᓂᑦ ᐋᓐᓂᖅᓱᖅᑕᐅᖃᑦᑕᖅᑐᓂ

15 ᑲᑎᒪᔨᓂᙶᖅᑐᑦ ᐅᓂᒃᑳᓕᐊᖏᑦ 

16 ᓂᕆᐅᒋᔭᕗᑦ 

ᐅᕙᓂ  
ᐅᖃᓕᒫᒐᕐᒥ:



ᐊᖓᔪᖅᑳᑉ ᑐᓴᒐᒃᓴᖓ - 
ᐱᒋᐊᓕᓵᖅᑐᖅ 
ᐊᖓᔪᖅᑳᖅ ᓈᓐᓯ ᐃᑐᒃ

ᕖᕝᕗᐊᕆᒥᑦ ᑕᐃᒪᙵᓂ ᐊᖓᔪᖅᑳᖑᓚᐅᕋᒪ ᑕᑯᒋᐊᕐᓗᒍ, ᖁᔭᓕᑦᑎᐊᖅᐳᖓ 
ᐊᒻᒪ ᐅᐱᖦᖢᖓᓗ ᑭᒡᒐᖅᑐᐃᔪᓐᓇᕋᒪᑦ ᐃᓄᐃᑦ ᐊᕐᓇᖏᓐᓄᑦ ᑕᕝᕙᙵᐅᔪᖅ. 
ᑖᒃᑯᐊ ᑕᖅᑭᐅᓚᐅᖅᑐᓂ ᐱᔭᒃᓴᖃᕐᔪᐊᖅᐳᖓ, ᑭᓯᐊᓂᓕ ᐱᓇᔫᑎᑦᑎᐊᕚᓪᓗᕗᖅ.  

ᐃᓚᖓ ᐅᕙᓐᓄᑦ ᐱᓇᓱᐊᒐᑦᑎᐊᕙᐅᓛᖑᓯᒪᕗᖅ ᐊᔾᔨᒌᖏᑦᑐᓂ 
ᐱᓕᕆᐊᖃᕈᓐᓇᖅᓯᓚᐅᕋᒪ, ᑕᑯᓇᒐᒃᓴᓕᐅᖅᐸᒃᑐᓂ 
ᐊᐱᖅᓱᖅᑕᐅᔪᓐᓇᖅᓯᓚᐅᖅᐳᖓ ᖃᓄᐃᑉᐸᓕᐊᔪᓂ, ᓴᖅᑭᓯᒪᔭᒃᑲᑦᑕᐅᕐᓗ 
ᒐᕙᒪᒃᑯᑦ ᑲᑎᒪᔨᕋᓛᖏᓐᓂᑦ. ᐊᑕᐅᑦᑎᒃᑯᑦ, ᐱᓇᓱᐊᕆᐊᖃᖅᐳᒍᑦ ᐱᕕᒡᔪᐊᓂ 
ᐊᑲᐅᖏᓕᐅᕈᑎᓂ ᐊᒃᑐᐃᓯᒪᔪᓂ ᐃᓅᓯᖏᓐᓂᑦ ᐃᓄᐃᑦ ᐊᕐᓇᖏᓐᓂᑦ, ᓲᕐᓗ 
ᐃᕐᓂᓱᒃᓰᓂᖅ, ᐃᒡᓗᓕᕆᓂᖅ, ᓂᕿᖃᐃᓐᓇᕋᓱᖕᓂᖅ, ᐊᒻᒪ ᐋᖅᑭᒃᓱᐃᓂᖅ 
ᐊᑐᐊᒐᕐᓂᑦ ᐃᑲᔪᕈᓐᓇᖅᑐᓂ ᓄᓇᑦᑎᓐᓂᑦ.  

ᐱᓕᕆᖃᑎᖃᕋᓱᐊᕐᓂᖅ ᐊᓯᖏᓐᓂ ᓄᓇᖃᖅᑳᖅᓯᒪᔫᖃᑎᑦᑎᓐᓂ 
ᐊᐅᓚᑦᑎᔨᖏᓐᓂ ᐱᓕᕆᖃᑎᑦᑎᐊᕙᐅᓯᒪᕐᔪᐊᖅᐳᑦ. ᒪᐃᖑᑎᓪᓗᒍ, 
ᐅᐸᒍᓐᓇᖅᓯᑎᑕᐅᓚᐅᕋᒪ ᓄᓇᕐᔪᐊᒥᑦ ᑲᑐᔾᔨᖃᑎᒌᖑᔪᓂ 
ᑲᑎᒪᕕᒡᔪᐊᖅᑎᓪᓗᒋᑦ ᓄᓇᖃᖅᑳᖅᓯᒪᔪᑦ ᐊᑲᐅᖏᓕᐅᕈᑎᖏᓐᓂᑦ ᓂᐅᔪᐊᒃᒥᑦ. 
ᑖᓐᓇ ᑲᑎᓐᓂᐅᓚᐅᖅᑐᖅ ᐊᑐᐃᓐᓇᐅᑎᑦᑎᑎᓚᐅᖅᐳᖅ ᑲᑎᑦᑐᓐᓇᖅᓯᓗᑕ 
ᐃᓕᓐᓂᐊᖃᑎᒌᒃᖢᑕᓗ ᓄᓇᖃᖅᑳᖅᓯᒪᔪᑦ ᐊᐅᓚᑦᑎᔨᖏᓐᓂ ᓄᓇᕐᔪᐊᒥᐅᓂ. 
ᐃᓚᓕᐅᑎᓗᒍ, ᐋᑐᕚᒥᑎᓪᓗᖓ ᑲᑎᖃᑎᒋᔪᓐᓇᖅᓯᓚᐅᕋᒃᑯᑦ ᐃᓄᐃᑦ 
ᑕᐱᕇᒃᑯᑦ ᐊᖓᔪᖅᑳᖓᑦ ᓇᐃᑕᓐ ᐆᐱᑦ ᐅᖃᐅᓯᖃᖅᑎᓪᓗᑕ ᑐᕌᒐᑦᑎᓐᓂ 
ᐊᑲᐅᓯᑎᑦᑎᔪᒪᓪᓗᑕ ᐃᓅᓯᖏᓐᓂ ᐃᓄᐃᑦ ᓄᓇᖏᓐᓂᒃ.  

ᑕᐃᑲᓂ ᑕᖅᑭᕆᓚᐅᖅᑕᖓ ᐊᓂᒍᖅᓯᒪᓕᖅᑎᓪᓗᒍ, ᐅᐸᓚᐅᖅᓯᒪᕗᖓ 
ᐃᓄᐃᓪᓗ ᒐᕙᒪᑐᖃᒃᑯᓪᓗ ᑲᑐᔾᔨᖃᑎᒌᖏᑕ ᑲᑎᒪᔨᕋᓛᑦ ᐊᐅᓚᑦᑎᔨᖏᓐᓂ 
ᑲᑎᒪᑎᓪᓗᒋᑦ ᐋᑐᕚᒥᑦ, ᐱᖃᓯᐅᔾᔨᓚᐅᖅᓯᒪᕗᑦ ᐃᓄᐃᑦ ᐊᐅᓚᑦᑎᔨᖏᓐᓂ 
ᐊᒻᒪ ᐊᖓᔪᖅᑳᕐᔪᐊᖓᑕ ᑲᓇᑕᐅᑉ ᑐᕉᑕᐅᒥᑦ. ᑖᓐᓇ ᐱᕕᒡᔪᐊᖑᓚᐅᖅᑐᖅ 
ᑲᑎᓐᓂᕆᓚᐅᖅᑕᕗᑦ ᐅᖃᐅᓯᖃᕈᓐᓇᖅᓯᓚᐅᕋᑦᑕ ᓯᕗᓪᓕᐅᔾᔭᐅᔪᓂ, 
ᐱᖃᑕᐅᕗᖅ ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓕᓐᓂᐊᖅᑐᓕᕆᓂᖅ, 
ᓂᕿᖃᐃᓐᓇᖅᑎᑦᑎᓇᓱᐊᕐᓂᖅ, ᐃᒡᓗᓕᕆᓂᖅ, ᐊᒻᒪ ᓄᓇᓕᖕᓂᑦ 
ᐱᕙᓪᓕᐊᒍᑎᐅᔪᓐᓇᖅᑐᓂ. ᑖᓐᓇ ᓯᕗᓪᓕᖅᐹᕆᓪᓗᒍ ᑖᒃᑯᓂᙵᑦ 
ᑲᑎᒪᖃᑎᖃᓚᐅᖅᓯᒪᕗᖓ, ᓂᕆᐅᒃᐳᖓᓗ ᐱᖃᑕᐅᖃᑦᑕᓛᓂᕆᔭᕋ ᓯᕗᓂᒃᓴᒥᑦ. 

ᑭᓯᐊᓂᑦᑕᐅᖅ, ᐃᖅᑲᓇᐃᔮᕆᓚᐅᑲᒃᑕᕐᓂᑦ ᐱᓇᓱᐊᕈᑎᑦᑎᐊᕙᐅᓚᐅᖅᓯᒪᕗᖅ 
ᔫᓂᐅᑎᓪᓗᒍ ᓇᖕᒥᓂᖅ ᑲᑎᖃᑎᒋᔪᓐᓇᖅᓯᓚᐅᕋᒃᑭᑦ ᑲᑎᒪᔩᑦ. ᑲᑎᑎᓪᓗᑕ 
ᐊᓯᖏᓐᓂ ᐃᓄᐃᑦ ᐊᕐᓇᖏᓐᓂ ᑐᓴᐅᒪᖃᑦᑕᐅᑎᓇᓱᐊᖅᑎᓪᓗᑕ ᑐᕌᒐᑦᑎᓐᓂ, 
ᐃᓱᒪᒋᔭᑦᑎᓐᓂᒡᓗ ᑐᓴᐅᒪᖃᑦᑕᐅᑎᓚᐅᖅᓯᒪᕗᒍᑦ, ᑖᓐᓇ ᐆᒪᑎᒃᑯᑦ 
ᐃᒃᐱᒍᓱᖕᓂᖃᑦᑎᑕᐊᓚᐅᖅᓯᒪᕗᒍᑦ. ᐱᓇᓱᐊᕈᒪᑦᑎᐊᓂᖅ ᓄᓇᓕᖕᓂᖃᑎᒌᓂᒡᓗ 
ᑲᔪᖏᖅᓴᐅᑎᑦᑎᐊᕙᐅᓚᐅᖅᓯᒪᕗᖅ. 

ᑲᑎᒪᑎᓪᓗᑕ, ᐸᕐᓇᐃᓇᓱᓚᐅᖅᓯᒪᕗᒍᑦ ᐅᖃᐅᓯᖃᖅᖢᑕ 
ᐃᑲᔫᑎᐅᒐᔭᖅᑐᓂ ᐅᕙᑦᑎᓄᑦ ᑕᖅᑭᐅᓚᐅᖅᑐᓂ ᐊᒻᒪ ᐊᕐᕌᒍᓂ. 
ᐱᓕᕆᐊᖑᓂᖓ ᑲᔪᓯᓂᖃᑦᑎᐊᓚᐅᖅᐳᖅ, ᖁᕕᐊᓱᒃᐳᖓᓗ 
ᓂᕆᐅᒋᔭᖃᑦᑎᐊᖅᖢᖓ ᓇᒧᙵᐅᓂᕆᔭᑦᑎᓐᓂ. ᑕᑯᖃᑦᑕᐅᑎᑎᓪᓗᑕ 
ᐱᓕᕆᖃᑎᒌᒍᓐᓇᖅᓯᒃᑲᓐᓂᓚᐅᖅᐳᒍᑦ ᐊᒻᒪ ᓴᙱᓂᖅᑖᕐᖢᓂ ᓄᓇᑦᑎᓐᓂ 
ᐱᓇᓱᐊᖅᑕᑦᑎᓐᓂ.  

ᖁᔭᓐᓇᒦᒃ,  

ᓈᓯ ᐃᑦᑐᖅ   
ᐊᖓᔪᖅᑳᖅ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ

   I“ᑲᔪᖏᖅᓴᐃᓐᓇᐅᔭᖅᐳᖓ ᐊᔪᖏᑦᑐᐊᓗᓂᖏᓐᓂ ᐊᕐᓇᐃᑦ ᑲᑎᒪᔨᑦᑎᓐᓂ 
ᐊᒻᒪ ᓂᕆᐅᒃᐳᖓ ᐅᕙᑦᑎᓐᓄᑦ ᐱᐅᔪᐋᓗᖕᓂᑦ ᐊᑕᑦᑎᒃᑐᑦ ᓴᖅᑭᑎᑦᑎᓛᖅᑐᒍᑦ!” ᐱᒋᐊᓕᓵᖅᑐᖅ ᐊᖓᔪᖅᑳᖅ ᓈᓐᓯ ᐃᑐᒃ

ᐊᖓᔪᖅᑳᖅ ᓈᓯ ᐃᑦᑐᖅ, ᓯᕗᓕᖅᑎ ᕉᔅᒥᐅᕆ ᑰᐳ ᐊᒻᒪ ᐲᑕ ᐃᕐᓂᖅ ᓄᓇᕐᔪᐊᒥᑦ 
ᑲᑐᔾᔨᖃᑎᒌᖑᐃᓐᓇᖅᑐᑦ ᑲᑎᒪᔨᖏᓐᓂ ᓄᓇᖃᖅᑳᖅᓯᒪᔪᑦ ᐊᑲᐅᖏᓕᐅᕈᑎᖏᓐᓂᑦ. 

ᓈᓯ ᐃᑦᑐᖅ ᓄᓇᕗᑦ ᑐᙵᕕᒃᑯᑦ ᐊᖓᔪᖅᑳᖓ ᐊᓗᑭ ᑰᑦᑎᖅ ᐊᒻᒪ ᒪᑭᕝᕕᒃ ᑯᐊᐳᕇᒃᓴᓐ 
ᐊᖓᔪᖅᑳᖓᑦ ᐲᑕ ᐋᑕᒥᐅᑦ ᐃᓄᐃᓪᓗ ᒐᕙᒪᑐᖃᒃᑯᓪᓗ ᑲᑐᔾᔨᖃᑎᒌᖕᓂᕐᒧᑦ ᑲᑎᒪᔨᕋᓛᑦ 
ᑲᑎᒪᑎᓪᓗᒋᑦ. 

ᓈᓯ ᑲᑎᒪᔨᓪᓗ ᐸᐅᒃᑐᑎᒃᑯᓐᓄᑦ. 

ᒐᕙᒪᒃᑯᑦ ᐊᒻᒪᓗ ᓄᓇᓕᖕᓂ ᐱᓕᕆᓂᖅ
ᐸᐅᒃᑑᑎᒃᑯᑦ ᐱᓕᕆᖃᑎᖃᐃᓐᓇᑦᑎᐊᖏᓐᓇᖅᐳᖅ ᒐᕙᒪᒃᑯᑦ ᐱᓇᓱᐊᖅᑕᖏᓐᓂ ᐊᒻᒪ ᐃᓄᐃᑦ ᓄᓇᖏᓐᓂᑦ, ᑭᒡᒐᖅᑐᐃᓪᓗᑎᑦ ᐱᔪᓐᓇᐅᑎᖏᓐᓂ 
ᐊᒻᒪ ᐱᔪᓐᓇᕐᓂᖅᑖᖁᓗᒋᑦ ᐃᓄᐃᑦ ᐊᕐᓇᖏᑦ, ᓱᕈᓰᑦ, ᐊᒻᒪ ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᓖᑦ ᐃᓄᐃᑦ. ᐊᑐᐊᒐᓕᐅᖃᑦᑕᖅᐳᒍᑦ ᑐᕌᖓᓪᓗᑎᑦ 
ᓄᓇᑦᑎᓐᓂ ᐱᔭᕆᐊᖃᖅᑕᖏᑦ ᐊᒻᒪ ᓴᐳᑎᓇᓱᐊᖅᑎᓪᓗᑎᒃᑯᑦ ᐃᓕᖅᑯᓯᑕᑦ ᐱᖅᑯᓯᖏᓐᓂᒃ ᐅᐸᓗᖓᐃᔭᕐᓂᒃᑯᑦ ᒐᕙᒪᒃᑯᑦ ᐱᓇᓱᐊᖅᑕᖏᓐᓂ. 
ᑭᒡᒐᖅᑐᖅᑕᕗᑦ ᑐᓴᖅᑎᑦᑎᖃᑦᑕᖅᓯᒪᕗᖅ ᐊᑐᖅᑕᐅᓚᐅᖅᓯᒪᔪᓂ ᐃᓅᓯᕐᒥᑦ, ᑐᕌᒐᖃᕋᓱᐊᖅᑎᓪᓗᑕ ᐱᐅᔪᒥᑦ ᐊᓯᔾᔩᓗᑕ ᐊᒻᒪ ᑐᕌᒐᖓᑦ ᐊᔾᔨᐅᙱᑦᑐᒥᑦ 
ᐊᒃᓱᕉᑎᖃᖅᐸᒃᑎᓪᓗᒋᑦ ᐃᓄᐃᑦ. 
ᑭᖕ ᑭᒡᒐᖅᑐᖅᑎᖓᓄᑦ ᑲᑎᒪᓂᖃᖅᑎᓪᓗᒋᑦ: 
ᐃᒡᓗᔪᐊᖅ ᐊᑦᑕᕐᓇᖏᑦᑐᒥᑦ ᐊᒻᒪ ᐃᒃᐱᒍᓱᑦᑎᐊᕐᓂᕐᒧᑦ 
ᖃᕋᓴᐅᔭᒃᑰᕈᑕᐅᖃᑦᑕᖅᑐᓂ
ᐄᑉᐳ 11-ᒥᑦ, ᓈᓯ ᐃᑦᑐᖅ, ᐸᐅᒃᑐᑎᒃᑯᑦ ᐊᖓᔪᖅᑳᖓ ᕇᑐ ᕼᐋᒧᐊᓚᐅᖅᐳᖅ 
ᑲᑎᒪᑎᓪᓗᒋᑦ ᐅᓪᓗᕐᒧᑦ ᐊᑕᐅᓯᕐᒧᑦ ᑕᔅᓱᒪ ᑭᖕ ᑭᒡᒐᖅᑐᖅᑎᖓᑕ ᑲᓇᑕᒥᑦ 
ᒥᐊᕆ ᓴᐃᒪᓐ. ᐃᓄᖕᓂᑦ ᑲᑎᑎᑦᑎᓚᐅᖅᐳᖅ ᖃᕋᓴᐅᔭᒃᑰᖃᑦᑕᖅᑐᓂ 
ᐱᑦᑎᐊᖅᑕᐅᖃᑦᑕᖏᑦᑐᓂ ᐊᒻᒪ ᐃᖅᑲᓇᐃᔭᖅᑎᒻᒪᕆᓂᑦ ᓇᒥᓕᒫᖅ ᑲᓇᑕᒥ 
ᐃᖅᑲᓇᐃᔭᖅᑎᒻᒪᕆᓂᑦ ᐅᖃᕆᐊᖅᑐᖅᓯᒪᓂᑦ ᐊᑐᓚᐅᖅᓯᒪᔭᖏᓐᓂ 
ᐃᓅᓯᖏᓐᓂᑦ, ᐃᓱᒪᒃᓴᖅᓯᐅᕈᑎᓂ ᐅᖃᐅᓯᖃᖅᑎᓪᓗᒋᑦ ᐊᒻᒪ 
ᐃᑲᔪᖅᑎᒌᓕᕋᓱᐊᖅᑎᓪᓗᒋᑦ ᑲᑐᔾᔨᖃᑎᒌᓕᕋᓱᐊᖅᑎᓪᓗᒋᓪᓗ ᐊᒻᒪ 
ᓴᐃᓕᓇᖅᑐᒃᑯᑦ ᐱᓕᕆᖃᑎᒌᒍᓐᓇᖅᓯᓂᕐᒧᑦ. 

ᓄᓇᕐᔪᐊᒥᑦ ᑲᑐᔾᔨᖃᑎᒌᑦ ᑲᑎᒪᑎᓪᓗᒋᑦ 
ᖃᓄᐃᓕᕐᓂᖏᑦ ᐊᕐᓇᐃᑦ 

ᓯᕗᓕᖅᑎ ᕉᔅᒥᐅᕆ 
ᑰᐳ ᐊᒻᒪ ᒪᒃᑯᒃᑐᒥᑦ 
ᓂᕈᐊᖅᑕᐅᓯᒪᔪᒥᑦ ᓵᐃᓚ 
ᑭᓕᐅᕆᖕᐳᑦ ᑭᒡᒐᖅᑐᐃᔨᐅᔪᖅ 
ᐸᐅᒃᑑᑎᒃᑯᓐᓄᑦ ᐃᓚᒋᔭᐅᓪᓗᓂ 
ᑲᓇᑕᒥᑦ ᓂᕈᐊᖅᑕᐅᓯᒪᔪᖅ 
68−ᖓᓂ ᑲᑎᒪᓚᐅᖅᑎᓪᓗᒋᑦ 
ᓄᓇᕐᔪᐊᒥᑦ ᑲᑐᔾᔨᖃᑎᒌᑦ 
ᑲᑎᒪᓪᓗᒋᑦ ᖃᓄᐃᓕᕐᓂᖏᑦ 
ᐊᕐᓇᐃᑦ ᓂᔪᐊᒃᒥᑦ ᒫᔾᔨ 
11-ᖑᑎᓪᓗᒍ. ᓄᓇᕐᔪᐊᓂ 

ᑲᑐᔾᔨᖃᑎᒌᓄᑦ ᐊᕐᕌᒍᑕᒫᖅ ᐊᖏᓂᖅᐹᒥᑦ ᑲᑎᒍᑎᒋᓯᒪᕙ ᐊᕐᓇᐃᓪᓗ 
ᐊᖑᑏᓗ ᐊᔾᔨᒌᒃᑎᓪᓗᒋᑦ ᐊᕐᓇᐃᓪᓗ ᐱᔪᓐᓇᕐᓂᕆᔭᖏᓐᓂᑦ 
ᑲᑐᔾᔨᖃᑎᒌᓕᕋᓱᐊᖅᖢᑎᒡᓗ ᑐᓴᐅᒪᑦᑕᐅᑎᓪᓗᑎᑦ ᑭᓱ 
ᑲᔪᓯᓂᖃᑦᑎᐊᕐᓂᒪᖔᑦ ᐊᒻᒪ ᓯᕗᓪᓕᐅᔾᔭᖏᓐᓂᑦ. 

ᓄᓇᕐᔪᐊᒥᑦ ᑲᑐᔾᔨᖃᑎᒌᖑᐃᓐᓇᖅᑐᑦ ᑲᑎᒪᑎᓪᓗᒋ 
ᓄᓇᖃᖅᑳᖅᓯᒪᔪᑦ ᐊᑲᐅᖏᓕᐅᕈᑎᖏᓐᓂᑦ, ᓅᔪᐊᒥᑦ 
ᓈᓯ ᐃᑦᑐᖅ, ᐊᖓᔪᖅᑳᖅ, ᐅᐸᓚᐅᖅᓯᒪᕗᖅ ᑲᑎᒪᕕᒡᔪᐊᖅᑎᓪᓗᒋᑦ 
23-ᒋᓕᖅᑕᖓᓂ ᓄᓇᕐᔪᐊᓂ ᑲᑐᔾᔨᖃᑎᒌᖏᑦ ᓄᓇᖃᖅᑳᖅᓯᒪᔪᑦ 
ᐊᑲᐅᖏᓕᐅᕈᑎᖏᓐᓂᑦ. ᑐᕌᒐᖃᓚᐅᖅᐳᑦ 2024−ᒥᑦ ᓄᓇᕐᔪᐊᒥᑦ 
ᑲᑐᔾᔨᖃᑎᒌᖑᐃᓐᓇᖅᑐᑦ ᑲᑎᒪᔨᐅᖏᓐᓇᖅᑐᑦ ᑲᑎᒪᑎᓪᓗᒋᑦ 
ᓄᓇᖃᖅᑳᖅᓯᒪᔪᑦ ᐊᑲᐅᖏᓕᐅᕈᑎᖏᓐᓂᑦ ᑕᐃᒪᓐᓇ 
“ᐊᑲᐅᓯᑎᑦᑎᓇᓱᐊᕐᓂᖅ ᓇᖕᒥᓂᖅ ᐱᔪᓐᓇᖅᓯᓗᑎᑦ ᐱᔪᓐᓇᐅᑎᖏᓐᓂᑦ 
ᓄᓇᖃᖅᑳᖅᓯᒪᔪᑦ ᐋᖅᑭᒃᓯᒪᕆᔭᖏᓐᓂᑦ ᐃᓱᒪᒋᔭᖏᑦ ᓄᓇᖃᖅᑳᖅᓯᒪᔪᑦ 
ᒪᒃᑯᒃᑐᖏᓐᓂᑦ”. ᑲᑎᒪᓂᕐᔪᐊᓚᐅᖅᐳᑦ ᐄᑉᐳ 16−ᒥᑦ 26-ᒧᑦ, 2024−ᒥᑦ, 
ᓄᓇᕐᔪᐊᓂ ᑲᑐᔾᔨᖃᑎᒌᖏᑕ ᐊᖓᔪᖅᑳᖃᕐᕕᐊᓂ ᓅᔪᐊᒃᒥᑦ. 

ᑲᓇᑕᒥᑦ ᐃᑦᑑᑎᑦ ᑲᑎᒪᔨᕋᓛᖏᑦ ᓄᓇᖃᖅᑳᖅᓯᒪᔪᓄᑦ                                                         
ᐄᑉᐳ 16−ᒥᑦ, ᐊᖓᔪᖅᑳᖅ ᓈᓯ ᐃᑦᑐᖅ ᐅᖃᓪᓚᓚᐅᖅᐳᖅ ᑲᓇᑕᒥᑦ ᐃᑦᑑᑎᑦ 
ᓈᓚᖕᓂᖃᖅᑎᓪᓗᒋᑦ ᓄᓇᕐᔪᐊᓂᑦ ᑲᑐᔾᔨᖃᑎᒌᖏᓐᓄᑦ ᓇᓗᓇᐃᒃᑯᑕᖓᓂ 
ᐱᔪᓐᓇᐅᑎᖏᓐᓄᑦ ᓄᓇᖃᖅᑳᖅᓯᒪᔪᑦ ᐱᖁᔭᖓᓂ. ᓇᓗᓇᐃᖅᓯᓚᐅᖅᐳᖅ 
ᐃᒡᓗᓕᐅᑦᑎᐊᖏᓐᓂᖏᓐᓂᒃ, ᑎᒍᔭᐅᓯᒪᔪᑦ ᑲᑐᔾᔨᖃᑎᖏᓐᓂᑦ 
ᐋᓐᓂᖅᓱᖅᑕᐅᖃᑦᑕᖅᑐᓂ, ᐊᒻᒪ ᓱᕈᓰᑦ ᐊᖅᓴᖅᑕᐅᖃᑦᑕᕐᓂᖏᓐᓄᑦ ᐊᕐᕌᒍᑦ 
40 ᐅᖓᑖᓂ, ᑐᓴᖅᑎᑦᑎᓚᐅᖅᐳᖅ ᐊᑦᑕᕐᓇᖏᑦᑐᒦᒋᐊᖃᕐᓂᖏᓐᓄᑦ 
ᐊᒻᒪ ᐃᒡᓗᖃᑦᑎᐊᕐᓗᑎᑦ. ᓈᓯ ᐃᓱᒫᓗᑎᒥᓂᒡᓗ ᐅᖃᐅᓯᖃᓚᐅᕆᕗᖅ 
ᓴᖅᑭᔮᖅᑎᑕᐅᓗᐊᕐᓂᖏᓐᓄᑦ ᐃᓄᐃᑦ ᓱᕈᓰᑦ ᒐᕙᒪᒃᑯᓐᓂ ᐸᖅᑭᔭᐅᔪᑦ, 
ᐅᐸᓗᙵᐃᔭᐅᑎᓂ ᐃᓄᐃᑦ ᓄᓇᖏᓐᓂᑦ ᐱᓕᕆᑦᑎᐊᖁᔨᓗᓂ, ᐱᓗᐊᖅᑐᒥᑦ 
ᐊᕐᓇᐃᑦ, ᒪᒃᑯᒃᑐᑦ, ᐃᓐᓇᐃᑦ, ᐊᒻᒪ ᐊᕐᓇᑎᑐᑦ ᐊᖑᑎᑎᓪᓗ ᐃᓕᖅᑯᓯᖃᖅᑐᓂ. 
ᐊᒃᓱᕈᖅᖢᓂ ᑐᓴᐅᒪᑎᑦᑎᓇᓱᓚᐅᖅᐳᖅ ᐅᖃᖃᑎᒌᒋᐊᖃᕐᓂᖅ 
ᐊᑑᑎᕐᔪᐊᕋᔭᕐᓂᖓᓂ, ᑕᐃᑲᓂ ᑐᑭᓕᐅᖅᓯᒪᕐᔪᐊᖅᑕᖓᓂ ᓄᓇᕐᔪᐊᓂ 
ᑲᑐᔾᔨᖃᑎᒌᖑᔪᑦ ᓇᓗᓇᐃᒃᑯᑕᖓᓂ ᐱᔪᓐᓇᐅᑎᖏᓐᓄᑦ ᓄᓇᖃᖅᑳᖅᓯᒪᔪᑦ, 
ᐊᒻᒪ ᑐᕌᒐᖃᕐᓗᑎᑦ ᑮᓇᐅᔭᒃᓴᐅᑕᐅᔪᓐᓇᖅᑐᓂ ᐃᓄᐃᑦ ᐱᔪᓐᓇᐅᑎᖏᓐᓄᑦ 
ᐊᒻᒪ ᐃᓅᓯᖏᓐᓂᑦ. 

ᑕᑯᔪᒪᓐᓇᕈᕕᐅᒃ ᓈᓚᖕᓂᐅᓚᐅᖅᑐᖅ ᒫᓂ:  https://bit.ly/3VZupSE

ᐊᖓᔪᖅᑳᖅ ᓈᓯ ᐃᑦᑐᖅ ᐱᖃᑎᒋᓪᓗᓂᐅᒃ ᑭᖕ ᑭᒡᒐᖅᑐᖅᑎᖓ ᑲᓇᑕᒥᑦ, ᒥᐊᕆ 
ᓴᐃᒪᓐ. ᐊᔾᔨᙳᐊᖅ: ᓈᓯ ᐃᑦᑐᖅ ᐱᖃᑎᒋᓪᓗᓂᐅᒃ ᕌᐱ ᕗᐊᑦ, ᑐᑭᒧᐊᒃᑎᑦᑎᔨ ᑎᑎᕋᕐᕕᐊᓂ ᑲᒥᓯᓇ 

ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᑦ ᑲᓇᑕᒥᑦ, ᐊᒻᒪ ᐅᖃᐅᓯᕐᒧᑦ ᑭᒡᒐᖅᑐᐃᔨᖓ ᓖᓇ ᐃᕕᒃ. 

ᐊᕐᓇᐃᑦ ᐅᓪᓗᖓᓂ ᐅᑭᐅᖅᑕᖅᑐᒥᒡᓗ ᓴᙱᓂᖓ                                                    
ᐸᐅᒃᑑᑎᒃᑯᑦ ᑲᑎᒪᔨᖓ ᒫᑕ ᕙᓕᐅᕆᑎ ᑭᒡᒐᖅᑐᐃᓚᐅᖅᐳᖅ 
ᐸᐅᒃᑑᑎᒃᑯᓐᓄᑦ ᐋᑐᕚᒥᑦ, ᐱᖃᓯᐅᔾᔨᓚᐅᖅᐳᑦ ᓄᓇᕐᔪᐊᓂ ᐊᕐᓇᐃᑦ 
ᐅᓪᓗᕆᑎᓪᓗᓂᐅᒃ ᒫᔾᔨ 8−ᖑᑎᓪᓗᒍ, ᑲᑎᑎᑦᑎᓚᐅᖅᓯᒪᕗᑦ 
ᑲᓇᑕᒥᐅᓂ ᑲᑐᔾᔨᖃᑎᒌᖑᔪᑦ ᐋᑐᕚᒥᑦ ᐊᒻᒪ ᐊᕐᓇᐃᑦ ᐊᐅᓚᑦᑎᔩᑦ 
ᑭᒡᒐᖅᑐᐃᔪᓕᕆᔨᒃᑯᓐᓄᑦ. ᑭᖕ ᑭᒡᒐᖅᑐᐃᔨᖓᑦ ᑲᓇᑕᒥᑦ ᒥᐊᕆ ᓴᐃᒪᓐ, 
ᐱᒋᐊᖅᑎᑦᑎᓚᐅᖅᓯᒪᕗᖅ ᐅᖃᕆᐊᖅᑐᖅᓯᒪᔪᓂ. ᐃᓚᓕᐅᔾᔭᐅᓗᓂ, 
ᐄᑉᐳ 29−ᒥᑦ, ᒫᑕ ᑲᑎᒪᓂᖃᖅᑎᓪᓗᒋᑦ ᐅᐸᓚᐅᖅᓯᒪᕗᖅ ᑲᓇᑕᒥᐅᑦ 
ᑲᑐᔾᔨᖃᑎᒌᖏᓐᓄᑦ ᐋᑐᕚᒥᑦ ᑕᐃᔭᐅᓪᓗᓂ ‘ᐅᑭᐅᖅᑕᖅᑐᒥᑦ ᓴᙱᓂᖓ 
ᑲᓇᑕᒥᑦ ᐱᕚᓕᕈᐅᑎᔪᓐᓇᖅᑐᖅ,’ ᑕᔅᓱᒥᖓ ᐅᖃᖅᑎᐅᓚᐅᖅᐳᖅ ᓄᓇᕗᒻᒥᑦ 
ᓯᕗᓕᖅᑎᑦ ᐲᔭᐃ ᐊᕿᐊᕈᖅ. 

ᐃᓄᐃᑦ ᒐᕙᒪᑐᖃᒃᑯᓐᓂ ᑲᑐᔾᔨᑎᖃᑎᒌᖏᓐᓄᑦ ᑲᑎᒪᔨᕋᓛᑦ
ᐸᐅᒃᑑᑎᒃᑯᑦ ᐊᖓᔪᖅᑳᖓ ᓈᓯ ᐃᑦᑐᖅ ᓯᕗᓪᓕᖅᐹᒥᑦ 
ᑲᑎᒪᔭᖅᑐᕆᐅᓚᐅᖅᐳᖅ ᐃᓄᐃᑦ ᒐᕙᒪᑐᖃᒃᑯᓐᓂ ᑲᑐᔾᔨᑎᖃᑎᒌᖏᑕ 
ᑲᑎᒪᔨᕋᓛᖏᓐᓄᑦ ᒫᐃ 11-ᖑᑎᓪᓗᒍ. ᐃᓚᐅᓚᐅᖅᐳᑦ ᐊᖓᖅᑳᕐᔪᐊᖓᑦ 
ᔭᔅᑕᓐ ᑐᕉᑕᐅ, ᐊᖓᔪᖅᑳᖓᑦ ᓇᐃᑕᓐ ᐅᐸᑦ, ᒐᕙᒪᑐᖃᒃᑯᑦ ᒥᓂᔅᑕᖏᑦ, ᐊᒻᒪ 
ᓂᕈᐊᖅᑕᐅᓯᒪᔪᖅ ᐃᓄᐃᑦ ᐊᖓᔪᖅᑲᐅᑎᖏᑦ ᐃᓅᕕᓗᒃᑐᑦ ᐊᕕᒃᑐᖅᓯᒪᔪᓂ 
ᑲᑐᔾᔨᖃᑎᒌᖏᑦ, ᓄᓇᕗᑦ ᑐᙵᕕᒃᑯᑦ, ᒪᑭᕝᕕᒃ, ᐊᒻᒪ ᓄᓇᑦᑎᐊᕗᑦ 
ᒐᕙᒪᒃᑯᖏᑦ, ᑲᑎᒪᔨᕋᓛᑦ ᐅᖃᐅᓯᖃᓚᐅᖅᐳᑦ ᓯᕗᓪᓕᐅᔾᔭᖏᓐᓂ 
ᐱᖃᑕᐅᓗᑎ ᐋᓐᓂᐊᖃᕐᓇᖏᑦᑐᓕᕆᓂᖅ, ᐃᓕᓐᓂᐊᖅᑐᓕᕆᓂᖅ, 
ᓂᕿᖃᐃᓐᓇᖅᑎᑦᑎᓇᓱᐊᕐᓂᖅ, ᐃᒡᓗᓕᕆᓂᖅ, ᐊᒻᒪ ᓄᓇᓕᖕᓂᑦ 
ᒪᑭᒪᔾᔪᑎᖏᓐᓂᑦ. ᓈᓯ ᓂᕆᐅᒃᐳᖅ ᐱᖃᑕᐅᖃᑦᑕᑲᓐᓂᓛᕐᒪᑦ ᓯᕗᓂᒃᓴᒥᑦ. 

ᒫᑕ ᕙᓕᐅᕆᑎ, ᐸᐅᒃᑑᑎᒃᑯᑦ ᑲᑎᒪᔨᖏᑦ ᐱᖃᑎᒋᓪᓗᓂᐅᒃ ᓄᓇᕗᒻᒥᑦ ᓯᕗᓕᖅᑎ ᐲᔭᐃ 
ᐊᕿᐊᕈᖅ. 

ᑕᐱᕇᑦ 2024−ᒥᑦ 
ᒪᐃ 30−ᒥᑦ, ᒫᑕ ᕙᓕᐅᕆᑎ, ᐸᐅᒃᑑᑎᒃᑯᑦ ᑲᑎᒪᔨᖏᑦ 
ᐊᒻᒪ ᐃᖅᑲᓇᐃᔭᖅᑎᑦ ᖁᕕᐊᓲᑎᖃᓚᐅᖅᐳᑦ ᐅᓐᓂᖓᓂ 
ᓇᓪᓕᐅᓐᓂᖅᓯᐅᖅᑎᓪᓗᒋ ᐃᓄᐃᑦ ᐃᓕᖅᑯᓯᖓᓂ, 
ᓂᕿᑦᑎᐊᕙᖕᓂᑦ ᓂᕆᓪᓗᑎᒃ ᑕᐱᕇᒃᑯᑦ 2024−ᒥᑦ 
ᑲᑎᑎᑦᑎᓚᐅᖅᐳᑦ ᐃᓄᐃᑦ ᑕᐱᕇᑦ ᑲᓇᑕᒥᑦ. 

ᐊᐅᐸᖅᑐᒥᑦ ᐊᒪᐅᑏᑦ ᓄᓇᖃᖅᑳᖅᓯᒪᔪᑦ 
ᐃᓅᓯᕆᓚᐅᖅᓯᒪᔭᖏᑦ ᐊᒻᒪ 
ᐃᑦᑕᕐᓂᓴᓕᕆᓂᕐᒧᑦ ᑲᑎᑎᓪᓗᒋᑦ 

ᐊᐅᐸᖅᑐᒥᑦ ᐊᒪᐅᑏᕗᑦ ᓴᖅᑭᔮᖅᑎᑦᑎᓯᒪᕗᖅ ᓄᓇᖃᖅᑳᖅᓯᒪᔪᑦ 
ᐃᓅᓯᕆᓚᐅᖅᓯᒪᔭᖓᓂ ᐊᒻᒪ ᐃᑦᑕᕐᓂᓴᐅᓚᐅᖅᑐᓂ ᑲᑎᒍᑎᐅᓚᐅᖅᑐᓂ 
ᐃᓕᖅᑯᓯᕐᒨᖓᔪᓂ ᓈᑦᑎᐅᙳᔭᐅᓚᐅᖅᑐᒥᑦ, ᔫᓂ 2−ᖑᖅᑎᓪᓗᒍ, ᐋᑐᕚᒥᑦ 
ᕗᐃᔅᑕᓐ ᑐᔪᕐᒥᕕᐊᓂ. ᑖᒃᑯᐊᓗ ᓴᖅᑭᔮᖅᑎᑦᑎᓚᐅᖅᑐᑦ ᑲᓇᑕᒥᑦ ᓱᓕᔪᓂ 
ᐊᒻᒪ ᐋᖅᑭᐅᒪᑎᑦᑎᓂᕐᒧᑦ ᐱᓕᕆᐊᖃᖅᐸᒃᑐᓂ ᐊᒻᒪ ᓄᓇᖃᖅᑳᖅᓯᒪᔪᑦ 
ᐃᓕᖅᑯᓯᕐᒥᑦ ᐃᓕᓐᓂᐊᖅᑎᑦᑎᔨᖏᑦ, ᑕᑯᓴᐃᑎᑦᑎᓚᐅᖅᐳᑦ 
ᐱᓕᕆᐊᕆᖃᑦᑕᖅᑕᑦᑎᓐᓂᑦ. 

ᐊᑎᓕᐅᕐᓂᖃᓚᐅᖅᐳᑦ ᑲᓇᑕᐅᑉ ᒐᕙᒪᖓᑦ 
ᐊᒻᒪ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ 

ᓈᓯ ᐃᑦᑐᖅ, ᐸᐅᒃᑑᑎᒃᑯᓐᓂ ᐊᖓᔪᖅᑳᖓ ᐊᒻᒪ ᕌᑎ ᐳᐃᔅᓱᓐᓇᐅᓪᑦ, ᒥᓂᔅᑕ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐃᖅᑲᓇᐃᔭᕐᕕᖕᒥᑦ ᐋᖅᑭᒃᓱᐃᔨᒃᑯᑦ ᐊᒻᒪ 
ᐃᓕᓴᕆᔭᐅᓯᒪᔪᓂ ᐅᖃᐅᓯᕐᓂᑦ, ᐊᑎᓕᐅᕐᓂᖃᓚᐅᖅᐳᑦ ᑲᔪᓰᓐᓇᖁᓗᒍᑦ 
ᐃᖅᑲᓇᐃᔭᕐᓂᕐᒧᑦ ᐃᓄᓕᕆᓂᕐᒧᓪᓗ ᐱᕙᓪᓕᐊᓂᒃᑯᑦ ᑲᓇᑕᒥᑦ − 
ᐸᐅᒃᑑᑎᒃᑯᑦ ᐅᐸᓗᙵᐃᔭᕐᓂᕐᒧᑦ ᐊᖏᕈᑎᒋᖃᑦᑕᖅᑕᒥᓂᑦ.  

ᐅᖃᓕᒫᕈᒪᓐᓂᕈᕕᐅᒃ ᑕᒪᕐᒥᑦ ᐅᓂᒃᑳᓂᐊᖅ ᒫᓂᑦᑐᖅ

ᓈᓯ ᐃᑦᑐᖅ, ᐸᐅᒃᑑᑎᒃᑯᑦ ᐊᖓᔪᖅᑳᖓ, ᓗᐃ ᒪᐃᒃ, ᑐᖏᓕᐊ ᐊᖏᔪᖅᑳᑉ, ᐸᐃᔾ 
ᑭᒥᒃᓴᓇ ᑯᕆᑉᔅ ᑎᑎᕋᖅᑎ ᑮᓇᐅᔭᓕᕆᔨ, ᒥᓂᔅᑕ ᐳᓇᑦ.

ᐊᔾᔨᙳᐊᒥᑦ: ᐸᐅᒃᑑᑎᒃᑯᑦ ᐃᖅᑲᓇᐃᔭᖅᑎᖓᑦ ᓇᐃᑕᓐ ᐆᐱᑦ, ᐊᖓᔪᖅᑳᖓᑦ ᐃᓄᐃᑦ 
ᑕᐱᕇ ᑲᓇᑕᒥᑦ; ᒫᑕ ᕙᓕᐅᕆᑎ, ᐸᐅᒃᑑᑎᒃᑯᑦ ᑲᑎᒪᔨᖓᑦ ᐳᕌᑕᓐ ᑲᑦᓗᓐ ᔮᓐᓴᓐ ᐊᒻᒪ 
ᕼᐅᕙᒃ ᔮᓐᓴᓐ.

ᓇᖕᒥᓂᖅ ᑲᑎᒪᑎᓪᓗᒋᑦ 
ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ ᑲᑎᒪᑎᑦᑎᓚᐅᖅᐳᑦ ᐋᑐᕚᒥᑦ ᔫᓂ 6−7, 2024-ᒥᑦ. ᑲᑎᓐᓂᕆᓚᐅᖅᑕᖓᑦ ᑲᑎᑎᓚᐅᖅᐳᑦ ᓇᒥᓕᒫᖅ ᐃᓄᐃᑦ ᓄᓇᖓᓂ 
ᐊᒻᒪ ᓄᓇᓕᕐᔪᐊᒥᐅᑕᕐᓂᑦ, ᐅᖃᐅᓯᖃᕆᐊᖃᖅᑐᖢᑎᑦ ᐊᑲᐅᓕᐅᕈᑎᓂᒃ, ᓇᓪᓕᐅᓐᓂᖅᓯᐅᖅᖢᑎᑦ ᑲᔪᓯᓂᖃᑦᑎᐊᖅᑐᓂ, ᐊᒻᒪ ᐸᕐᓇᐃᓇᓱᒃᖢᑎᑦ ᓯᕗᓂᕐᓴᒧᑦ. 
ᐊᖓᔪᖅᑳᖑᓚᐅᑲᒃᑐᖅ ᓈᓯ ᐃᑦᑐᖅ ᑐᙵᓱᒃᑎᑦᑎᓚᐅᖅᐳᖅ ᐅᐸᒃᑐᓂ, ᐅᖃᐅᓯᖃᓚᐅᖅᐳᑦ ᑲᑐᔾᔨᖃᑎᒌᑦᑎᐊᖃᑦᑕᕐᓂᖏᓐᓄᑦ ᐊᒻᒪ ᑐᕌᒐᖃᖅᑐᐃᓐᓇᐅᓂᕐᒥᓂᒃ. 

ᑲᑐᔾᔨᖃᑎᑖᖅᑎᓪᓗᒋᑦ: ᐊᑐᖅᑕᐅᕙᒃᑐᓂ ᐊᖏᕈᑎᓕᐅᖅᖢᑎᑦ
ᐊᑐᖅᑕᐅᕙᒃᑐᓂ ᐊᖏᕈᑎᓕᐅᖅᑎᓪᓗᒋᑦ ᑕᑯᒥᓇᕐᓂᖅᐹᖑᓚᐅᖅᐳᖅ 
ᒥᓂᔅᑕ ᕌᑎ ᐳᐃᔅᓱᓇᐅᓪᑎ ᐃᖅᑲᓇᐃᔭᖅᑐᓕᕆᓂᕐᒧᑦ ᐃᓄᓕᕆᓂᒧᓪᓗ 
ᐱᕙᓪᓕᐊᔪᓕᕆᓂᕐᒧᑦ ᑲᓇᑕᒥᑦ. ᑖᓐᓇ ᐊᖏᕈᑎ, ᐊᑐᕐᓂᐊᖅᐳᖅ ᑭᓯᐊᓂ ᒫᔾᔨ 
2029-ᖑᖅᐸᑦ, ᑐᕌᒐᖃᖅᖢᑎᑦ ᖃᓄᐃᖏᑦᑎᐊᓂᕐᒧᑦ ᐊᑦᑕᕐᓇᖅᑕᐃᓕᒪᓂᕐᒧᓪᓗ 
ᐃᓄᐃᑦ ᐊᕐᓇᖏᑦ, ᓱᕈᓰᑦ, ᐊᕐᓇᑎᑐᑦ ᐊᖑᑎᑎᓪᓗ ᐃᓕᖅᑯᓯᓕᖕᓂᑦ 
ᑎᒥᙳᖅᑎᑕᐅᓗᓂ ᐃᓄᖕᓅᖓᓗᑎᑦ ᖃᐅᔨᓴᖅᑕᐅᓚᐅᕐᓂᖏᓐᓄᑦ ᒐᕙᒪᑐᖃᒃᑯᑦ 
ᒪᓕᒐᕋᓛᖏᓐᓂᑦ ᐊᒻᒪ ᐱᓕᕆᐊᒃᓴᖏᓐᓄᑦ. 

ᐊᐅᓚᑦᑎᓇᓱᐊᕐᓂᖅ ᑮᓇᐅᔭᖃᐃᓐᓇᕋᓱᐊᕐᓂᕐᓗ 
ᓯᕗᓕᖅᑎᒃᑯᑦ ᐊᐅᓚᑦᑎᔩᑦ ᑲᑎᒪᔨᕋᓛᖏᑦ ᐊᒻᒪ ᑮᓇᐅᔭᓕᕆᔨᒃᑯᑦ ᐊᒻᒪ ᓈᓴᐃᔨᑦ ᑲᑎᒪᔨᕋᓛᖏᑦ ᓴᖅᑭᑎᑦᑎᓯᒪᕗᑦ ᐃᓱᒪᒃᓴᖅᓯᐅᕈᑎᓂ 
ᐊᐅᓚᑎᑦᑎᐊᕋᓱᐊᖅᖢᑎᑦ ᐊᒻᒪ ᑮᓇᐅᔭᖃᐃᓐᓇᕋᓱᖕᓂᕐᒧᑦ. ᑖᒃᑯᐊ ᐅᖃᐅᓯᐅᒪᔪᑦ ᓴᙱᓂᖅᑖᖅᑎᑦᑎᓇᓱᐊᖅᐳᑦ ᑲᑐᔾᔨᖃᑎᒌᑦ ᐱᓕᕆᐊᕆᐊᖃᖅᑕᖅᑕᖏᓐᓂᒃ, 
ᐃᑲᔪᖅᓱᖅᑕᖏᓪᓗ ᐸᐅᒃᑑᑎᒃᑯᑦ ᐊᑯᓂᐅᓂᐊᖅᑐᒥᑦ. 

ᐸᕐᓇᐃᓂᖅ ᐱᓇᓱᐊᖅᑕᐅᔪᓪᓗ 
ᐊᐃᑉᐸᖓᓂ ᐅᓪᓗᖓᓂ ᐸᕐᓇᐃᓇᓱᓚᐅᖅᓯᒪᕗᑦ, ᑲᑐᔾᔨᖃᑎᒥᓂ ᐱᓕᕆᔨᖃᖅᖢᑎᑦ ᐊᒃᑎᔅ ᐱᐅᓯᑎᑉᐸᒥᑦ. ᐊᖓᔪᖅᑳᖓᑦ ᓈᓯ ᐃᑦᑐᖅ ᐅᖃᐅᓯᖃᓚᐅᖅᐳᖅ 
ᑲᑐᔾᔨᖃᑎᖃᕐᓂᕐᒥᓂᑦ ᑐᕌᒐᒐᐅᔪᓂ ᑲᔪᓯᓂᖃᑦᑎᐊᕐᓂᖅᓴᐅᓂᐊᕐᒪᑦ ᐃᓄᐃᑦ ᐊᕐᓇᖏᓐᓄᑦ ᐊᒻᒪ ᓄᓇᓕᖕᓂᑦ. ᓯᕗᓕᖅᑎ ᕈᔅᒥᐊᕆ ᑰᐳ ᑐᓴᐅᒪᑎᑦᑎᓚᐅᖅᐳᖅ 
ᐸᕐᓇᒃᑕᐅᓂᕆᔭᖏᑕ ᓇᒧᙵᐅᓂᖓᓂᑦ, ᐊᒻᒪ ᐊᒃᑎᔅ ᐋᖅᑭᐅᒪᔾᔪᑎᖏᓂ ᑲᑎᒪᓂᕆᓚᐅᖅᑕᖓᓂ ᐸᐅᒃᑑᑎᒃᑯᑦ ᐸᕐᓇᐃᑎᓪᓗᒋᑦ. 

ᐃᓱᓕᕝᕕᐊᓂ ᐅᖃᐅᓯᐅᔪᑦ 

ᐸᐅᒃᑑᑎᒃᑯᑦ ᑲᑎᒪᔨᐅᖃᑎᒌᑦ ᑲᑎᒪᑎᓪᓗᒋᑦ ᐱᔪᓐᓇᕐᓂᖅᑖᓚᐅᖅᐳᖅ ᑲᑐᔾᔨᓗᑎᑦ, ᐸᕐᓇᐃᓪᓗᑎ, ᐱᓇᓱᐊᖏᓐᓇᖅᑕᕗᓪᓗ 
ᐋᖅᑭᒋᐊᖅᑎᑦᑎᓇᓱᖃᑦᑕᕋᑦᑕ ᐱᔪᓐᓇᐅᑎᖏᓐᓂ ᖃᓄᐃᑦᑑᓂᖏᓪᓗ ᐃᓄᐃᑦ ᐊᕐᓇᖏᑦ ᓇᒥᓕᒫᖅ ᑲᓇᑕᒥᑦ. ᑲᑎᒪᔨᑦ ᐅᓪᓗᓂ 
ᒪᕐᕉᖕᓂᑦ ᑲᑎᒪᓂᖃᓚᐅᖅᐳᑦ ᓯᕗᓂᒃᓴᒧᑦ ᐱᓇᓱᐊᖅᑕᐅᓂᐊᖅᑐᓂ, ᑭᒡᒐᖅᑐᐃᖏᓐᓇᕐᓗᑎᑦ ᐃᑲᔪᐃᓐᓇᕐᓗᑎᑦ ᐃᓄᐃᑦ ᐊᕐᓇᖏᑦ, 
ᓱᕈᓰᑦ ᐊᒻᒪ ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᖃᖅᑐᓂ. 

ᓄᓇᕐᔪᐊᒥᐅᓄᑦ ᑲᑐᔾᔨᖃᑎᒌᑦ ᐱᔪᓐᓇᐅᑎᖏᓐᓄᑦ ᓄᓇᖃᖅᑳᖅᓯᒪᔪᓄᑦ – 
ᐃᓄᖕᓅᖓᔪᑦ ᐊᑐᖅᑕᐅᔪᓐᓇᖅᑐᑦ  
ᐸᐅᒃᑑᑎᒃᑯᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ ᐋᖅᑭᒃᓱᐃᓯᒪᕗᑦ ᐊᑐᖅᑕᐅᔪᓐᓇᖅᑐᓂ 
ᓄᓇᕐᔪᐊᒥᑦ ᑲᑐᔾᔨᖃᑎᒌᖏᓐᓄᑦ ᓇᓗᓇᐃᒃᑯᑕᖓᓂ ᐱᔪᓐᓇᐅᑎᖏᓐᓂᑦ 
ᓄᓇᖃᖅᑳᖅᓯᒪᔪᑦ ᐃᓄᐃᑦ ᓄᓇᖏᓐᓅᖅᓯᒪᕗᖅ. ᑖᒃᑯᐊ ᐊᑐᖅᑕᐅᖃᑦᑕᕐᓂᐊᖅᑐᖅ 
ᑐᕌᒐᐅᕗᖅ ᐱᔪᓐᓇᕐᓂᖅᑖᖁᓗᒋᑦ ᐃᓄᐃᑦ ᐊᕐᓇᖏᑦ, ᓂᕕᐊᓵᖅ ᐊᒻᒪ ᐊᕐᓇᑎᑐᑦ 
ᐊᖑᑎᑐᓪᓗ ᐃᓕᖅᑯᓯᓕᕐᓂᑦ ᑭᒡᒐᖅᑐᖅᑕᐅᔪᓐᓇᖁᓗᒋᑦ ᐱᔪᓐᓇᐅᑎᖏᓐᓂᑦ. 

‘ᓄᓇᕐᔪᐊᒥᑦ ᑲᑐᔾᔨᖃᑎᒌᖏᓄᑦ ᓇᓗᓇᐃᒃᑯᑕᖓᑦ ᐱᔪᓐᓇᐅᑎᖏᓐᓄᑦ 
ᓄᓇᖃᖅᑳᖅᓯᒪᔪᑦ” ᑐᑭᓕᐅᖅᓯᒪᕗᑦ ᐱᔪᓐᓇᐅᑎᖏᓐᓂᑦ ᓄᓇᖃᖅᑳᖅᓯᒪᔪᑦ 
ᓄᓇᕐᔪᐊᒥᑦ ᐱᔭᕆᐊᖃᖅᑕᖏᓐᓄᑦ. ᑖᒃᑯᐊᓗ ᑲᑐᔾᔨᖃᑎᒌᖏᑦ ᒪᓕᒐᐅᖏᓚᖅ, 
ᑭᓯᐊᓂ ᐅᖃᐅᓯᒪᖕᒪᑦ ᑲᓇᑕᐅᑉ ᒐᕙᒪᖓᓂ ᖃᓄᖅ ᒪᓕᒐᖏᑦ ᐊᒃᑐᐃᒐᔭᖏᒻᒪᑦ 
ᓄᓇᖃᖅᑳᓯᒪᔪᓄᑦ ᐊᒻᒪ ᓴᐳᔾᔨᓯᒪᕗᖅ ᐱᔪᓐᓇᐅᑎᖏᑦ. 

ᑖᒃᑯᐊ ᐊᑐᖅᑕᐅᓲᖑᔪᑦ ᓇᓗᓇᐃᖅᓯᓯᒪᕗᖅ ᐸᐅᒃᑑᑎᒃᑯᑦ ᐱᔪᓐᓇᐅᑎᖏᓐᓂᑦ ᐃᓄᐃᑦ, 
ᐱᖃᑕᐅᔪᓐᓇᖅᓯᖁᓗᒋᑦ ᐃᓱᒪᓕᐅᖅᑎᓪᓗᒋᑦ ᐃᓅᓯᖏᓐᓂᑦ ᐊᒻᒪ ᓄᓇᖏᓐᓂᑦ. ᑖᒃᑯᐊ 
ᐱᒻᒪᕆᐅᕗᑦ ᐃᑲᔫᑎᐅᒐᔭᖅᑐᓂ ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᓐᓄᑦ ᐊᒻᒪ ᐃᓄᐃᑦ 
ᓂᐱᖏᑦ ᑐᓴᖅᑕᐅᔪᓐᓇᕐᓗᑎᑦ ᐊᒻᒪ ᐱᒻᒪᕆᒋᔭᐅᓪᓗᑎᑦ. 

ᑖᒃᑯᐊ ᐊᑐᖅᑕᐅᖃᑦᑕᖅᑐᑦ ᒫᓂ ᑕᑯᔪᓐᓇᖅᑕᑎᑦ: pauktuutit.ca/undrip 

ᐊᖓᔪᖅᑳᖑᒋᐅᒃᓴᕐᓂᕐᒧᑦ ᐃᓕᓐᓂᐊᕈᑎᑦ ᒪᒃᑯᒃᑐᓂ ᐊᖑᑎᓂ ᐊᒻᒪ ᓄᑲᑉᐱᐊᕐᓂᑦ 
ᐊᑖᑕᐅᑉ ᐅᓪᓗᖓᓂ, ᐸᐅᒃᑑᑎᒃᑯᑦ ᓴᖅᑭᑎᑦᑎᓚᐅᖅᓯᒪᕗᑦ ᐊᔫᕿᑦᑐᕐᒥᑦ ᐊᖓᔪᖅᑳᖑᒋᐅᒃᓴᓂᕐᒧᑦ 
ᐃᓅᓯᖏᓐᓂᑦ ᐃᑲᔫᑎᒃᓴᒥᑦ, ᐃᓚᖓ ᐅᐸᓗᙵᐃᔭᐅᑎᕗᖅ ᒪᒃᑯᒃᑐᓄᑦ ᐊᖑᑎᑦ ᐊᒻᒪ ᓄᑲᑉᐱᐊᓂ 
ᐱᓇᓱᐊᖅᑕᖏᓐᓂᑦ. ᐊᔫᕿᑦᑐᖅ ᐃᑲᔫᑎᖓᑦ ᓴᓇᓯᒪᕗᖅ ᐃᑲᔫᑎᐅᓇᓱᐊᖅᖢᓂ ᐃᑲᔪᖅᑎᖏᓐᓂ 
ᐃᓕᓐᓂᐊᖅᑎᑦᑎᓇᓱᐊᖅᑎᓪᓗᒋᑦ ᐃᓄᙳᖅᓴᓂᕐᒧᑦ ᒪᒃᑯᒃᑐᓂ ᐊᖑᑎᓂ ᐊᒻᒪ ᓄᑲᑉᐱᐊᓄᒡᓗ. 
ᑖᓐᓇ ᐱᓇᓱᐊᖅᑕᐅᔪᖅ ᑐᕌᒐᐅᕗᖅ ᐱᐅᔪᒥᑦ ᐃᓅᓯᖃᑦᑎᐊᕈᓐᓇᖅᓯᓂᕐᒧᑦ, ᑐᓴᐅᒪᑎᑦᑎᓂᕐᒧᑦ, 
ᐊᒻᒪ ᓄᓇᓕᖕᓂᕐᒥᐅᑦ ᐱᖃᑕᐅᔪᓐᓇᕐᓗᑎᑦ, ᒥᒃᖠᒋᐊᕈᑎᐅᓇᓱᐊᖅᐳᖅ ᐊᕐᓇᓄᑦ ᐊᖑᑎᓄᓪᓗ 
ᐋᓐᓂᖅᓱᖅᑕᐅᖃᑦᑕᖁᓇᒋᑦ ᐊᖑᑎᑦ ᐅᖃᓪᓚᒍᓐᓇᖅᓯᑎᑕᐅᑎᓪᓗᒋᑦ. 

ᐃᓚᖓ ᐱᓇᓱᐊᖅᑕᐅᔪᖅ, ᐸᐅᒃᑑᑎᒃᑯᑦ ᐃᓕᓐᓂᐊᖅᑎᑦᑎᓚᐅᖅᓯᒪᕗᑦ ᐃᖃᓗᖕᓂᑦ ᒪᐃ 10−
ᒥᑦ 12-ᒧᑦ. ᐃᓕᓐᓂᐊᖅᑎᑦᑎᔨᖓᑦ ᑕᐃᕕᑎ ᖁᐊᕋᖅ ᐊᒻᒪ ᔫᓇ ᐅᓛᔪᒃ ᐅᖃᐅᓯᖃᓚᐅᖅᐳᖅ 
ᖃᓄᐃᓕᕐᓂᖏᓐᓄᑦ ᐊᒻᒪ ᐃᒃᐱᒍᓱᑦᑎᐊᕈᓐᓇᖅᓯᓗᑎᑦ, ᐅᖃᐅᓯᖃᓚᐅᖅᐳᖅ ᐃᓕᖅᑯᓯᒨᖓᔪᓂ 
ᐅᐸᓗᙵᐃᔭᐅᑎᓂᒃ ᐊᖓᔪᖅᑳᖑᓂᕐᒧᑦ ᐃᓄᐃᑦ ᕿᑐᕐᖓᖏᓐᓄᑦ. ᐱᖃᑕᐅᔪᑦ ᐱᔪᓐᓇᕐᓂᖅᑖᕋᔭᖅᑐᑦ 
ᖃᓄᐃᖏᑦᑎᐊᕈᓐᓇᖅᓯᓗᑎᑦ ᐃᓅᓯᖃᑦᑎᐊᕈᓐᓇᖅᓯᓗᑎᑦ, ᓂᙵᒃᓴᕋᐊᓗᐊᕈᓐᓃᕐᓗᑎᑦ ᐊᒻᒪ 
ᓂᑲᓪᓗᙵᖏᓪᓗᑎᒡᓗ, ᓯᕗᒻᒧᐊᒍᑎᐅᓯᓐᓈᕆᕗᖅ ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᖃᖅᑐᓂ 
ᐸᕐᓇᐅᑎᐅᓗᓂ ᐊᑖᑕᐅᔪᓄᑦ ᑲᒪᔪᓐᓇᖅᓯᑎᓪᓗᒋᑦ ᐊᒃᓱᕈᕐᓇᖅᑑᔪᓐᓇᕐᓂᖓ ᐊᖑᔪᖅᑳᖑᓂᕐᒧᑦ. 

ᒫᓂ ᐃᑲᔫᑎᒥᑦ ᑕᑯᔪᓐᓇᖅᑕᑦ: https://pauktuutit.ca/eymb

ᐃᕐᓂᓱᒃᓰᓂᕐᒧᑦ ᑲᑎᒪᓂᐅᓚᐅᖅᑐᖅ 
ᐅᓂᑳᓕᐊᖅ 
ᒪᐃ 5−ᒥᑦ, ᐸᐅᒃᑑᑎᒃᑯᑦ ᓴᖅᑭᑎᑦᑎᓚᐅᖅᐳᖅ ᑲᓇᑕᒥᑦ ᐃᓄᐃᑦ ᐃᕐᓂᓱᒃᓰᔨᑦ 
ᑲᑎᒪᓂᕆᔭᖓᑦ ᐅᓂᒃᑳᓕᐅᖅᓯᒪᓪᓗᓂ: ᖃᓄᖅ ᐊᑲᐅᓯᑎᑦᑎᔪᓐᓇᕐᓂᕐᒧᑦ ᓄᓕᐊᖅᑐᓕᕆᓂᖅ 
ᐊᒻᒪ ᕿᑐᕐᖏᐅᖅᑐᓕᕆᓂᕐᒧᑦ ᖃᓄᐃᖏᑦᑎᐊᕐᓂᕐᒧᑦ ᐱᔨᑦᑎᖅᑕᐅᖃᑦᑕᕐᓂᖅ 
ᐃᓄᐃᑦ ᓄᓇᖓᓂ. ᑖᓐᓇ ᐅᓂᒃᑳᓕᐊᖅ ᓯᕗᒻᒧᐊᒍᑎᕐᔪᐊᖑᓂᐊᖅᑐᖅ ᐱᓕᕆᐊᑦᑎᓐᓂ 
ᐋᖅᑭᒃᓱᐃᓇᓱᐊᖅᑎᓪᓗᑕ ᑲᓇᑕᒥᑦ ᐃᓄᐃᑦ ᐃᕐᓂᓱᒃᓰᔨᓄᑦ. 

ᐅᓂᒃᑳᓕᐊᖓᑦ ᓇᐃᓈᖅᓯᒪᔪᖅ ᑲᑎᒪᓂᕆᓚᐅᖅᑕᖓᓂ ᐅᖃᐅᓯᐅᔪᑦ ᐊᒻᒪ 
ᖃᓄᐃᓕᕐᓂᕆᔭᖏᑦ. ᐱᖃᓯᐅᔾᔨᒋᕗᖅ ᑎᑎᕋᓚᐅᖅᓯᒪᔭᑦᑎᓐᓂ ᑕᐃᔭᐅᓪᓗᓂ “ᐃᕐᓂᓱᒃᓯᔩᑦ”− 
ᐱᔪᓐᓇᐅᑎᕗᑦ,” ᑕᑯᓴᐅᑎᑦᑎᓇᓱᐊᖅᖢᓂ ᖃᓄᖅ ᐃᑲᔫᑎᐅᒐᔭᕐᒪᖔᑦ ᐃᓄᖕᓂᑦ 
ᓂᕈᐊᕈᓐᓇᕐᓗᑎᑦ ᓇᒥ ᖃᓄᕐᓗ ᐃᓂᒐᔭᕐᒪᖔᑕ. ᑎᑎᕋᖅᓯᒪᓂᖓ ᐱᓇᓱᐊᒐᖃᓚᐅᖅᐳᑦ 
ᕿᑐᕐᖏᐅᕈᓐᓇᕐᓗᑎᑦ. 

ᑲᔪᓯᑎᓪᓗᑕ, ᐱᓇᓱᐊᖅᑕᕗᑦ ᖃᓄᖅ ᐊᑲᐅᓂᖅᐹᒥᖏᓐᓇᕈᓐᓇᕐᒪᖔᑦ ᐃᑲᔪᖅᑕᐅᓇᓱᒃᑎᓪᓗᓂ ᐃᓄᐃᑦ ᐊᕕᒃᑐᖅᓯᒪᔪᒥᑦ ᓈᒻᒪᒋᔭᐅᔪᓐᓇᖅᑐᓂ 
ᓄᓇᖃᖅᑳᖅᓯᒪᔪᑦ ᐃᕐᓂᓱᒃᓰᔨᓂ ᖃᐅᔨᓴᖅᑎᓪᓗᒋᓪᓗ ᐃᓕᓐᓂᐊᕈᑎᒃᓴᓂ ᐊᒻᒪ ᐃᓕᓐᓂᐊᖅᑕᐅᔪᓐᓇᖅᑐᓂ ᐃᕐᓂᓱᒃᓰᔨᓄᑦ, ᑐᐊᓚ ᐃᓕᓐᓂᐊᕈᑎᓂᒃ, ᐊᓯᖏᓪᓗ 
ᐱᔾᔪᑎᐅᑎᐅᔪᓐᓇᖅᑐᓂ. ᐸᐅᒃᑑᑎᒃᑯᑦ ᐋᖅᑮᔪᒪᕗᑦ ᓄᓇᕐᔪᐊᒥᑦ ᐃᓄᐃᑦ ᐃᕐᓂᓱᒃᓰᔨᖏᓐᓂ ᐊᑐᖅᑕᐅᖃᑦᑕᕈᓐᓇᕋᔭᖅᑐᒥᑦ ᐊᑐᓕᖅᑕᐅᑲᓐᓂᕈᓐᓇᖅᑐᒥᑦ 
ᐃᕐᓄᓱᒃᓰᔨᓂ ᐱᔨᑦᑎᖅᑎᓪᓗᒋᑦ ᐊᒻᒪ ᐃᓕᓐᓂᐊᕈᑎᐅᓗᑎᑦ ᐋᓐᓂᖃᕐᓇᖏᑦᑐᓕᕆᔨᒃᑯᓐᓂ. 

ᑐᓴᒐᒃᓴᑲᓐᓃᑦ ᒫᓂᑦᑐᑦ: https://pauktuutit.ca/midwifery 

ᐸᐅᒃᑐᑎᒃᑯᑦ ᐱᓇᒐᖓᑦ 

ᐋᓐᓂᐊᖃᕐᓇᖏᑦᑐᓕᕆᓂᖅ  
ᓄᓕᐊᕐᓂᓕᕆᓂᖅ ᕿᑐᕐᖏᐅᕈᓐᓇᕐᓂᕐᓗ ᐸᐅᒃᑑᑎᒃᑯᑦ ᓯᕗᓪᓕᐅᔾᔨᓯᒪᕗᑦ 
ᐱᓇᓱᐊᒐᖏᓐᓂ ᓇᒥᓕᒫᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ, ᐊᔾᔨᒌᖏᑦᑐᓂ 
ᒪᓕᒡᓗᑎᑦ ᐊᒻᒪ ᐊᕐᓇᑦ ᐊᖑᑎᓪᓗ ᐅᐸᓗᙵᐃᔭᐅᑎᖏᑦ ᐃᑲᔫᑎᒐᔭᖅᑐᓂ 
ᑐᓴᖅᑕᐅᔪᓐᓇᖁᓗᒋᑦ ᑲᓇᑕᒥᑦ ᐸᕐᓇᒃᓯᒪᔭᖏᓐᓂ ᑭᐅᓛᖅᑕᖏᓐᓂ.   

ᑲᓇᑕᒥᑦ ᓄᓕᐊᕐᓂᓕᕆᓂᖅ 
ᕿᑐᕐᖑᐃᕈᓐᓇᕐᓂᖅ ᐱᓕᕆᐊᖃᖅᑎᓪᓗᒋᑦ 
ᑭᐅᔭᓇᓱᒃᑎᓪᓗᒋᑦ ᒐᕙᒪᑐᖃᒃᑯᑦ ᐱᓕᕆᐊᖃᕈᒪᑎᓪᓗᒋᑦ ᓄᓕᐊᕐᓂᓕᕆᓂᖅ 
ᕿᑐᕐᖑᐃᕈᓐᓇᕐᓂᓗ ᐱᓕᕆᐊᖃᕈᒪᑎᓪᓗᑎᑦ, ᐸᐅᒃᑑᑎᒃᑯᑦ 
ᐱᓕᕆᖃᑎᖃᖅᐳᖅ ᓇᖕᒥᓂᖃᖅᑎᐅᔪᓂ, ᐃᓄᐃᑦ ᑲᑐᔾᔨᖃᑎᒌᖏᑦ, 
ᐊᒻᒪ ᐱᔨᑦᑎᑦᑎᐅᖃᑦᑕᖅᑐᓂᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐊᒡᕕᐊᕈᑎᒋᖃᑦᑕᖅᑕᖏᓐᓂ ᐊᒻᒪ ᐸᖅᑭᔭᐅᓂᖅ ᓄᓇᓕᖕᓂᑦ 
ᐊᕕᒃᑐᖅᓯᒪᔪᒥᑦ ᐅᑭᐅᖅᑕᖅᑐᒥᑦ ᐊᕕᒃᑐᖅᓯᒪᔪᓂ ᐊᒻᒪ 
ᓄᓇᓕᖕᓂᙶᖅᑐᓂ. ᐸᐅᒃᑑᑎᒃᑯᑦ ᑐᕌᒐᖃᖅᐳᑦ ᐱᓕᕆᑦᑎᐊᕈᒪᓪᓗᑎᑦ, 
ᐃᒃᐱᒋᔭᐅᑦᑎᐊᕆᐊᖃᖅᑐᓂ, ᑐᑭᓯᐅᒪᔪᓐᓇᕐᓗᑎᒡᓗ ᑖᒃᑯᐊ 
ᖃᐅᔨᓴᖅᑕᖏᓐᓂ ᖃᐅᔨᓴᖅᑕᐅᑎᓂᒡᓗ ᐃᓱᒪᒃᓴᖅᓯᐅᕈᓐᓇᕐᓗᑎᑦ 
ᐃᓄᖕᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑭᒡᒐᖅᑐᐃᔨᖏᓐᓂ ᑲᓇᑕᒥᑦ 
ᐊᒻᒪ ᓄᓇᓕᖕᓂᕐᒥᐅᑦ ᐆᒪᔪᓂ ᖃᐅᔨᓴᕐᕕᓂᖏᑦ, ᐃᓱᒪᒋᔭᐅᔭᕆᐊᖃᖅᐳᑦ 
ᐊᔾᔨᐅᙱᑦᑐᒥᑦ ᐃᓅᓯᖃᖅᑎᓪᓗᒋᑦ ᐃᓄᐃᑦ ᑕᒪᕐᒥᑦ ᐃᓄᐃᑦ ᓄᓇᖓᓂ 
ᐊᒻᒪ ᖃᓪᓗᓈ ᓄᓇᖓᓂᒡᓗ ᐊᒻᒪ ᐊᑐᐃᓐᓇᐅᑎᑦᑎᖃᑦᑕᕋᓂᒥᒡᓗ 
ᓄᓕᐊᕐᓂᓕᕆᓂᕐᒧᑦ.   

ᑕᕝᕙ: ᐃᓄᐃᑦ ᓄᓕᐊᕐᓂᓕᕆᓯᐅᖑᔪᑦ 
ᓄᕕᑉᐱᕆᒥᑦ, ᐃᓄᐃᑦ ᓄᓕᐊᕐᓂᓕᕆᓂᕐᒧᑦ ᖃᓄᐃᖏᑦᑎᐊᕋᓱᐊᕐᓂᕐᒧᑦ 
ᑲᑎᖅᓱᐃᓛᖅᑐᑦ ᕿᒥᕐᕈᔭᐅᓯᒪᔪᓂ ᐅᓪᓗᒥᒨᖓᓕᖅᑐᒥᑦ ᐅᐸᓗᙵᐃᔭᐅᑎᓂ 
ᐊᕐᕌᒍᓚᐅᖅᑐᖅ ᓄᓕᐊᕐᓂᓕᕆᓂᖅ ᕿᑐᕐᖏᐅᕐᓂᕐᒧᓪᓗ. 
ᐸᕐᓇᐃᖏᓐᓇᖅᑎᓪᓗᒋᑦ ᐅᖃᐅᓯᕐᒥᒍᑦ ᑭᖑᓪᓕᕐᒥᑦ ᑲᑎᓚᐅᖅᓯᒪᑎᓪᓗᒋ 
2022−ᒥᑦ, ᑖᓐᓇ ᓴᖅᑮᓚᐅᖅᐳᖅ ᓇᖕᒥᓂᖅ ᐃᓄᖕᓄᑦ ᐅᐸᓗᙵᐃᔭᐅᑎᓄᑦ 
ᓄᓇᓕᖕᓂᑦ ᐱᓕᕆᐊᒃᓴᐅᖃᑦᑕᖅᑐᓂ ᐊᒻᒪ ᐃᓄᐃᑦ ᓄᓇᖏᓐᓂᑦ.  

ᖃᐅᔨᓴᕈᒃ! 
ᖃᐅᔨᓴᕈᒃ! ᐱᓕᕆᐊᒃᓴᕗᑦ ᐱᔭᕇᓕᖅᑎᓪᓗᒍ, ᐸᐅᒃᑑᑎᒃᑯᑦ, 
ᓯᓚᑦᑐᖅᓴᕐᕕᒡᔪᐊᖓ ᓴᔅᑳᑦᑐᕙᓐᒥᑦ, ᑲᑐᔾᔨᖃᑎᕗᓪᓗ ᐋᖅᑭᒃᓱᐃᓇᓱᐊᖅᐳᖅ 
ᑎᑎᕋᖅᓯᒪᔪᓂ, ᐊᑐᖅᑕᐅᓯᐅᖑᔪᓂᑦ ᐸᐃᐹᓂ, ᐊᒻᒪ “ᑐᓴᓚᐅᖅᑕᑦᑎᓐᓂ” 
ᐅᓂᒃᑳᓕᐊᖓᓂ. ᑖᒃᑯᐊ ᑎᑎᖅᑲᑦ ᓇᓗᓇᐃᖅᓯᒪᕗᑦ ᐱᓕᕆᐊᒃᓴᐅᑉ 
ᖃᓄᐃᓕᐅᖅᑕᖏᓐᓂ, ᓴᓇᓯᒪᔪᓂ ᓄᓇᒥᑦ ᐊᐅᓚᖅᓯᒪᓂᐊᕐᓗᓂ 
ᐱᔾᔪᑎᖏᓪᓗ ᐊᒻᒪ ᐱᔾᔪᑎᖏᓪᓗ ᐅᖃᐅᓯᐅᑎᓪᓗᒋᑦ ᒪᒃᑯᒃᑐᓂ 
ᐱᖃᑕᐅᔪᓂ ᐱᓪᓗᒋᑦ ᓄᓕᐊᕐᓂᓕᕆᓂᖅ. ᐊᑐᐃᓐᓇᐅᔪᓂᒡᓗ ᑕᑯᓇᕆᕗᒍᑦ 
ᑲᑎᒪᑎᓪᓗᒋᑦ ᓴᖅᑭᔮᖅᑎᑦᑎᓚᐅᖅᑐᓂ ᓄᓇᑦᑎᓐᓂ, ᓄᓇᓕᖕᓂᙶᖅᑐᓂ 
ᐅᐸᓗᙵᐅᔭᐅᑎᓂ ᓯᕗᒻᒧᐊᒃᓴᐃᑎᓪᓗᒋᑦ ᓄᓕᐊᕐᓂᓕᕆᓂᕐᒧᑦ. 

ᐋᓐᓂᐊᔪᓂ ᐱᕙᓪᓕᐊᖃᑦᑕᖅᑎᓪᓗᒋᑦ   
ᐸᐅᒃᑑᑎᒃᑯᑦ ᐱᕙᒌᔭᖅᓯᒪᕗᑦ ‘ᑐᓴᓚᐅᖅᑕᑦᑎᓐᓂ’ ᐅᓂᒃᑳᓕᖓᓂ 
ᐊᐅᓚᓚᐅᖅᓯᒪᑎᓪᓗᒋᑦ ᐅᑎᒧᓪᓗ ᐃᓅᕕᖕᒧᑦ. ᐅᓂᒃᑳᐅᓯᐅᔪᓂ 
ᐅᓂᒃᑳᕈᒪᕗᑦ ᑐᓴᓚᐅᖅᑕᑦᑎᓐᓂ ᐃᓄᕕᐊᓗᖕᒥᑦ ᓄᕕᑉᐱᕆ 2023−ᒥᑦ, 
ᓴᖅᑭᔮᖅᑎᑦᑎᓗᑕ ᓴᓇᓯᒪᔭᖏᓐᓂ ᐅᕝᕙᓘᓐᓃᑦ ᑐᓴᒐᒃᓴᓂ ᐱᔾᔪᑎᖏᓐᓂ 
ᑐᓴᖅᑎᑦᑎᓗᑎᑦ, ᒥᖅᓱᖅᑕᐅᔪᓂ ᐅᕝᕙᓘᓐᓃᑦ ᓴᓇᐅᒐᕐᓂᑦ ᐱᖃᑕᐅᔪᓂ 
ᑐᓴᒃᑲᓐᓂᕋᓱᐊᖅᑎᓗᑕ ᐅᓂᒃᑳᓕᐊᓂ, ᐊᒻᒪ ᐸᖅᑭᔨᓂ ᑐᓴᕐᕕᒋᓇᓱᐊᕐᓗᒋᑦ 
ᑐᓴᖅᑕᐅᓗᐊᖃᑦᑕᖏᑎᓪᓗᒋᑦ ᐋᓐᓂᐊᔪᑦ ᐸᖅᑭᔭᐅᖃᑦᑕᖅᑐᓂ. 

ᓄᓇᓕᖕᓂᑦ ᐱᓕᕆᐊᒃᓴᖏᓐᓄᑦ ᑮᓇᐅᔭᖃᖅᑎᑕᐅᓂᖅ 
− ᐃᓄᖕᓄᑦ ᓄᓕᐊᕐᓂᓕᕆᔪᓂ  
ᑲᑎᒪᖃᖅᑕᖅᑎᓪᓗᒋᑦ, ᑲᒪᓇᓱᐊᖅᑎᓪᓗᒋᑦ ᐃᓄᖕᓂᑦ ᓄᓕᐊᕐᓂᓕᕆᑎᓪᓗᒋᑦ 
ᑐᓴᒐᒃᓴᖅᑕᖃᓗᐊᖏᑎᓪᓗᒍ, ᐱᔭᐅᔭᕆᐊᖃᖅᑐᓂ, ᐊᒻᒪ ᐊᑐᐃᓐᓇᐅᔪᓂ 
ᐃᓄᐃᑦ ᒪᒃᑯᒃᑐᑦ ᑲᑎᒪᔨᕋᓛᖏᓐᓄᑦ ᐊᒻᒪ ᐱᔨᑦᑎᖅᑎᓄᑦ. ᐱᓕᕆᐊᒃᓴᖓᑦ 
ᐊᔾᔨᒌᖏᑦᑐᓂ ᒪᒃᑯᒃᑐᓂ ᑲᑎᒪᔨᕋᓛᙳᖅᑎᑦᑎᓯᒪᕗᖅ − ᐃᓐᓈᓴᑦ 
ᑲᑎᒪᔨᖏᓐᓂᑦ, ᑕᐃᒪᓐᓇ, ᐱᖃᑕᐅᓗᑎᑦ ᑖᒃᑯᐊ ᐅᐸᓗᙵᐃᔭᐅᑏᑦ 
ᐱᓕᕆᐊᖑᓂᑯᐃᑦ, ᑐᓴᖅᑎᑦᑎᐊᖅᓯᒪᕗᑦ ᐋᖅᑭᒃᑕᐅᕙᓪᓕᐊᓪᓗᑎᑦ 

ᐊᑐᖅᑕᐅᔪᓂ ᐃᑲᔫᑎᓂᒡᓗ 
ᓇᓗᓇᐃᖅᓯᑎᓪᓗᒋᑦ 
ᓄᓕᐊᕐᓂᓕᕆᓂᕐᒧᑦ 
ᖃᓄᐃᖏᑦᑎᐊᕈᓐᓇᖁᓗᒋᑦ ᐃᓄᐃᑦ 
ᒪᒃᑯᒃᑐᖏᑦ ᐊᒻᒪ ᐸᖅᑭᔨᖏᓐᓗ. 
ᐊᕐᕌᒍᑦ ᓄᙳᐊᓂ, ᐱᓕᕆᐊᖃᖅᑐᑦ 
ᐱᔭᕇᓛᖅᑐᑦ ᐅᖃᐅᓯᐅᓚᐅᖅᑐᓂ 
ᑲᑎᒪᑎᓪᓗᒋᑦ, ᐋᖅᑭᒃᓱᐃᑎᓪᓗ 
ᑎᑎᕋᖅᑕᐅᓂᐊᖅᑎᓪᓗᒋᑦ 
ᐊᑐᐃᓐᓇᐅᑎᑦᑎᔪᓄᑦ ᒪᒃᑯᒃᑐᓄᒡᓗ, 
ᐊᒻᒪ ᐸᕐᓇᐃᓇᕐᓂᐊᖅᑎᓪᓗᒋᑦ 
ᒪᒃᑯᒃᑐᑦ ᑲᑎᒪᔨᕋᓛᑦ ᑲᑎᓛᖅᑎᓪᓗᒋᑦ 
ᐃᓱᒪᒃᓴᖅᓯᐅᕈᓐᓇᖅᓯᓗᑎᑦ 
ᐊᑎᖏᑦ, ᑐᓴᖅᑎᑦᑎᔪᓐᓇᕐᓂᖏᑦ, 
ᐊᒻᒪ ᓴᓇᔨᐅᖃᑕᐅᓛᖅᑐᓂ 
ᐊᑐᐃᓐᓇᐅᔪᒃᓴᒫᖓᓂ.  . 

ᑲᓐᕙᔅ ᖃᓄᐃᖏᑦᑎᐊᕐᓂᕐᒧᑦ ᓄᓇᕐᔪᐊᒥᑦ 
ᑲᑎᒪᓂᐅᓚᐅᖅᑐᖅ
ᐸᐅᒃᑑᒃᑯᑦ ᓯᕗᓕᖅᑎᖓᑦ ᕉᔅᒥᐊᕆ ᑰᐳ ᐅᖃᓪᓚᓚᐅᖅᐳᖅ 
ᑲᓐᕙᔅ ᖃᓄᐃᖏᑦᑎᕐᓂᕐᒧᑦ ᓄᓇᕐᔪᐊᒥᑦ ᑲᑎᒪᑎᓪᓗᒋᑦ ᒪᐃ 
14−ᖑᑎᓪᓗᒍ, ᑲᑎᒪᔾᔪᑎᖃᓚᐅᖅᐳᑦ ᑐᐊᕕᕐᓇᖅᑑᓂᖓᓂ 
ᓂᕿᖃᐃᓐᓇᖃᑦᑕᕆᐊᖃᒃᑲᓐᓂᓕᕐᓂᖓᓂ ᐃᓄᐃᑦ ᐊᕐᓇᖏᓐᓄᑦ ᓱᕈᓯᕐᓄᓪᓗ 
ᐊᒻᒪ ᐱᔪᒪᑎᓪᓗᒋᑦ ᐋᖅᑭᐅᒪᐃᓐᓇᕈᑎᒃᓴᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ. 

ᐃᓄᓕᕆᓂᖅ ᐱᕙᓪᓕᐊᔪᓕᕆᓂᓪᓗ 
ᐸᐅᒃᑑᑎᒃᑯᑦ ᐃᓄᓕᕆᔨᒃᑯᖏᑦ ᐱᕙᓪᓕᐊᔪᓕᕆᔨᖏᓪᓗ ᐊᖏᔪᐊᓗᖕᒥᑦ 
ᐱᔭᑦᓴᖏᓐᓄᑦ ᑎᓕᔭᐅᓯᒪᒻᒪᑕ ᔾᔨᒌᖏᑦᑐᕈᓘᔭᓂᑦ ᐱᔭᑦᓴᓖᑦ ᐃᓄᓕᕆᓂᖕᒥᑦ 
ᑮᓇᐅᔭᑎᒍᑦ ᒪᑭᑉᐸᓪᓕᐊᓂᖕᒧᑦ ᐊᑲᐃᓪᓕᐅᕈᑏᑦ.

ᐃᓄᐃᑦ ᐊᕐᓇᖏᑦ ᓇᖕᒥᓂᖃᕐᓂᕐᒧᑦ 
ᐊᑐᖃᑦᑕᖅᑕᖏᑦ 
ᐸᐅᒃᑑᑎᒃᑯᑦ ᐊᑐᐃᓇᐊᑎᑦᑎᓇᓱᐊᖅᐳᑦ ᓱᓕ ᐃᓄᐃᑦ ᓇᖕᒥᓂᖃᖅᑎᓄᑦ, 
ᐃᑲᔪᖅᑕᐅᓗᑎᑦ ᐃᓄᐃᑦ ᐊᕐᓇᐃᑦ ᑮᓇᐅᔭᓕᐅᖏᓐᓇᖃᑦᑕᕐᓂᐊᕋᒥᑦ 
ᓄᓇᖏᓃᖏᓐᓇᕐᓗᑎᑦ. ᑖᒃᑯᐊ ᐃᓗᓕᐅᔾᔨᕗᑦ ᐊᑐᐃᓇᖃᖅᖢᑎᑦ ᐱᖃᑕᐅᕗᑦ 
ᓴᖅᑭᔭᖅᑎᑦᑎᓂᒃᑯᑦ ᑮᓇᐅᔭᓕᐅᕋᓱᐊᕐᓂᕐᒧᑦ ᐸᕐᓇᐃᔪᓐᓇᕐᓗᑎᑦ ᐊᒻᒪ 
ᐊᑭᒃᓴᖏᓪᓗ ᐃᑲᔫᑎᖏᓐᓂᑦ, ᐱᖃᑕᐅᓪᓗᑎᒃ ᑮᓇᐅᔭᕐᓂᑦ ᐊᑐᖅᑐᒃᓴᓂ 
ᐊᒻᒪ ᐊᐅᓚᔾᔪᑎᒃᓴᓂ ᐊᑭᖏᓐᓂ ᐃᑲᔫᑎᓂ ᐊᑐᐃᓐᓇᐅᓕᕆᕗᑦ ᐃᓄᐃᑦ 
ᐊᕐᓇᖏᑦ ᓇᖕᒥᓂᖃᕐᓂᕐᒧᑦ ᐊᑐᖃᑦᑕᖅᑕᖏᓐᓂᑦ ᐃᑭᐊᖅᑭᕝᕕᐊᓂ. ᖄᖓᒍᓪᓗ, 
ᓄᑖᖅ ᕿᒥᕐᕈᔭᐅᓯᒪᔪᖅ ᐅᓂᒃᑳᓕᐊᖅ ᖃᐅᔨᓴᖅᑕᐅᔪᒥᑦ ᐊᑐᐃᓐᓇᖃᖅᖢᑎᑦ 
ᒐᕙᒪᑐᖃᒃᑯᑦ ᐊᑐᐃᓐᓇᖏᓐᓂᑦ ᐱᔭᕇᖅᓯᒪᕗᖅ ᐃᓄᐃᑦ ᓇᖕᒥᓂᖁᑎᖏᓐᓄᑦ 
ᐊᑐᐃᓐᓇᐅᓛᕆᕗᕐᓗ ᑕᖅᑭᐅᓂᐊᖅᑐᒥᑦ. 

ᐊᔾᔨᐅᙱᑦᑐᒥᑦ ᐊᓱᕈᖃᑦᑕᖅᑎᓪᓗᒋᑦ 
ᐃᓄᐃᑦ ᐊᕐᓇᖏᑦ ᐊᒻᒪ ᓄᓇᓕᕐᔪᐊᒥᑦ 
ᐱᓕᕆᕝᕕᐅᖃᑦᑕᖅᑐᓂ ᐃᒡᓗᓕᕆᓂᕐᒨᖓᔪᓂ 
ᐊᒻᒪ ᐊᖏᕋᖃᖏᓐᓂᖅ
ᐊᕐᕌᒍᑦ ᓄᙳᒋᓕᖅᑕᖓᓂ, ᖃᐅᔨᓴᖅᑕᕗᑦ, ᐊᑐᐊᒐᖅᐳᑦ, ᐱᓕᕆᐊᒃᓴᕗᓪᓗ 
ᐃᒡᓗᖃᕆᐊᖃᓂᕐᒧᑦ ᐊᒻᒪ ᐊᖏᕋᖃᕆᐊᖃᖅᑎᓪᓗᒋᑦ ᐃᓄᐃᑦ ᐊᕐᓇᖏᑦ 
ᐃᓚᔮᕇᓪᓗ ᓄᓇᓕᕐᔪᐊᓂᕐᒥᐅᓂᑦ, ᑕᑯᓇᒃᑕᐅᑦᑎᐊᕆᐊᖃᓪᓚᕆᓕᖕᓂᖏᓐᓂᑦ 
ᒐᕙᒪᒃᑯᑦ ᐊᒻᒪ ᓄᓇᓕᖕᓂᑦ ᐃᒡᓗᓕᕆᓂᕐᓗ, ᒪᑭᒪᔾᔪᑎᑖᕆᐊᖃᕐᓂᖅ 
ᐊᒻᒪ ᑮᓇᐅᔭᖃᖅᑎᑕᐅᖏᓗᐊᕐᓂᖅ. ᐅᓂᒃᑳᖅᓯᒪᑦᑎᐊᖅᑐᒥᑦ 
ᐊᑐᐃᓐᓇᖅᑕᖃᓛᖅᑐᖅ ᐊᐅᔭᐅᓂᐊᖅᑐᖅ.

ᕉᔅᒥᐊᕆ ᑰᐳ ᑲᑎᒪᔨᓂᑦ ᐱᖃᑎᖃᖅᑎᓪᓗᒍ ᑳ’ᓇᕼᓱᕼᓐ ᑎᐅᓪ, ᓚᕆᓴ ᑯᕌᕗᑦ ᐊᒻᒪ ᒥᓯᐅᓪ 
ᐳᕌᔅ ᑕᓐᕙᔅ ᖃᓄᐃᖏᑦᑎᓂᕐᒧᑦ ᓄᓇᕐᔪᐊᒥᑦ ᑲᑎᒪᔨᖏᓐᓂ ᒪᓐᑐᕇᐊᓪᒥᑦ. 

ᐃᓄᖕᓂᑦ ᓇᔪᕐᕕᐅᓚᐅᑲᖃᑦᑕᖅᑐᑦ ᐊᒻᒪ 
ᐊᖏᕐᕋᕆᔭᐅᓚᐅᑲᖃᑦᑕᖅᑐᑦ
ᐸᐅᒃᑑᑎᒃᑯᑦ ᐃᓄᐃᑦ ᐊᕐᓇᐃᑦ ᑲᓇᑕᒥᑦ ᑭᒡᒐᖅᑐᖅᑎᐊᓚᐅᖅᓯᒪᕗᑦ 
ᒐᕙᒪᑐᖃᒃᑯᑦ ᑮᓇᐅᔭᓕᐅᕋᓱᐊᖅᑎᓪᓗᒋᑦ ᐊᒻᒪ ᐊᐅᓚᑎᑦᓗᑎᑦ 
ᓇᔪᕐᕕᐅᓚᐅᑲᖃᑦᑕᖅᑐᓂ ᐊᒻᒪ ᐊᖏᕐᕋᕆᔭᐅᓚᐅᑲᖃᑦᑕᖅᑐᓂ ᐃᓄᐃᑦ 
ᐊᕐᓇᖏᓐᓄᑦ, ᓱᕈᓯᕐᓄᑦ, ᐊᒻᒪ ᐊᕐᓇᑦ ᐊᖑᑎᓄᓪᓗ ᐊᔾᔨᒌᖏᑦᑐᓂ ᐃᓄᖕᓂᑦ 
ᕿᒫᖃᑦᑕᖅᑐᓂ ᐋᓐᓂᖅᓱᖅᑕᐅᖃᑕᕐᑐᓂ ᑕᒪᕐᒥᑦ ᓄᓇᓕᕐᔪᐊᓂ ᐊᒻᒪ 
ᐃᓄᐃᑦ ᓄᓇᖓᓂ. ᑕᐃᒪᙵᓂ ᐱᒋᐊᓕᓚᐅᖅᓯᒪᒐᒥᑦ, ᐸᕐᓇᐃᓯᒪᕗᑦ 
12−ᓂᑦ ᓇᔪᕐᕕᐅᓚᐅᑲᖃᑦᑕᖅᑐᓂ ᐊᒻᒪ 8 ᐊᖏᕐᕋᕆᔭᐅᓚᐅᑲᖃᑦᑕᖅᑐᓂ 
ᐱᓕᕆᐊᖃᖅᑎᓪᓗᒋᑦ. ᑐᒃᓯᕋᖅᑐᑦ ᐱᓕᕆᐊᒃᓴᒧᑦ ᒪᑐᓯᒪᓕᖅᐳᖅ, ᑭᓯᐊᓂ 
ᖃᔅᓯᒐᓚᐃᑦ ᑐᒃᓯᕋᖅᓯᒪᔪᑦ ᕿᒥᕐᕈᓯᒪᕗᑦ ᐱᖃᑕᐅᓗᑎᑦ ᓇᔪᕐᕕᐅᓚᐅᑲᖃᑦᑕᑦᑐᑦ 
ᓇᐃᓐᒧᑦ ᐊᒻᒪ ᒪᒃᑯᕕᒃ ᐊᒻᒪ ᐊᖏᕋᕆᔭᐅᓚᐅᑲᖃᑦᑕᖅᑐᓂ ᓇᐃᓐᒥᑦ. 

ᐃᓄᐃᑦ ᓄᓇᖓᑦ: ᓇᔪᕐᕕᐅᓚᐅᑲᖃᑦᑕᖅᑐᓂ ᐊᒻᒪ 
ᐊᖏᕐᕋᕆᔭᐅᓚᐅᑲᖃᑦᑕᖅᑐᓂ ᐱᓕᕆᐊᖑᔪᑦ ᐱᕙᓪᓕᐊᓯᒪᕗᑦ 
ᓇᒥᓕᒫᖅ ᐃᓄᐃᑦ ᓄᓇᖓᓂ. ᐊᖏᖅᑕᐅᓯᒪᕗᖅ ᐱᓕᕆᐊᖃᕐᓗᑎᑦ 
ᓇᔪᕐᕕᐅᓚᐅᑲᖃᑦᑕᖅᑐᓂ ᐊᒻᒪ ᐊᖏᕐᕋᕆᔭᐅᓚᐅᑲᖃᑦᑕᖅᑐᓂ 
ᓴᓂᑭᓗᐊᕐᒥᑦ, ᐸᖕᓂᖅᑑᒥᑦ, ᖃᒪᓂᑦᑐᐊᕐᒥᑦ, ᐊᒻᒪ ᐅᖅᓱᖅᑑᕐᒥᑦ ᓄᓇᕗᒻᒥᑦ; 
ᓇᔪᕐᕕᐅᓚᐅᖃᑦᑕᖅᑐᓂ ᐊᒻᒪ ᐊᖏᕐᕋᕆᔭᐅᓚᐅᑲᒃᑐᓂ ᐃᒡᓗᓕᐅᖅᐳᑦ 
ᐳᕕᕐᓂᖅᑑᒥᑦ, ᓄᓇᕕᖕᒥᑦ; ᐊᒻᒪ ᑐᒃᓯᕋᖅᓯᒪᔪᖃᖅᐳᑦ ᓇᔪᕐᕕᐅᓚᐅᑲᖃᑦᑕᖅᑐᓂ 
ᐊᐃᒪᔪᖓ ᐊᒻᒪ ᐅᓗᒃᕼᐊᖅᑐᒃ ᐊᒻᒪ ᐊᖏᕐᕋᕆᔭᐅᓚᐅᑲᖃᑦᑕᖅᑐᓂ ᑕᓗᕐᔪᐊᓂ, 
ᐃᓅᕕᐊᓗᒃᑐᑦ. ᓄᓇᑦᓯᐊᒧᑦ ᑐᒃᓯᕋᖅᓯᒪᕗᑦ ᓇᔪᕐᕕᐅᓚᐅᑲᖃᑦᑕᖅᑐᓂ 
ᒪᑭᕕᖕᒥᑦ ᐊᒻᒪ ᐊᖏᕐᕋᕆᔭᐅᓚᐅᑲᖃᑦᑕᖅᑐᓂ ᓄᐃᒥᑦ ᑕᐃᑯᓇ ᑲᓇᑕᒥᑦ 
ᐃᒡᓗᒧᑦ ᐊᑭᓖᓂᕐᒧᑦ ᐊᒻᒪ ᐃᒡᓗᓕᕆᔩᑦ ᑲᑐᔾᔨᖃᑎᒌᖏᓐᓂ) ᕿᒥᕐᕈᑎᓪᓗᓂᒋᑦ.  

ᓄᓇᓕᕐᔪᐊᕐᒥᐅᑕᑦ: ᓄᓇᓕᕐᔪᐊᕐᒥᐅᓄᑦ ᐊᑑᕚᒥᑦ ᓇᔪᕐᕕᐅᓚᐅᑲᖃᑦᑕᖅᑐᓂᑦ 
ᐊᒻᒪ ᐊᖏᕐᕋᕆᔭᐅᓚᐅᑲᖃᑦᑕᕐᓂᐊᖅᑐᓂᑦ ᐱᓇᓱᐊᒐᖃᖅᐳᑦ ᐋᑐᕚᒥᑦ, 
ᒪᓐᑐᕆᐅᒥᑦ, ᐊᒻᒪ ᕗᐃᓂᐸᒡᒥᑦ. ᐋᑐᕚᒥᑦ ᓄᓇᖃᖅᑳᖅᓯᒪᔪᑦ ᑲᑎᒪᔨᖏᑦ 
ᓄᓇᓕᕐᔪᐊᒥᑦ ᓄᓇᖁᑎᑖᓚᐅᖅᓯᒪᕗᑦ ᐃᓄᐃᑦ ᐊᕐᓇᖏᓐᓄᑦ 
ᓇᔪᕐᕕᓕᐅᓚᐅᑲᖃᑦᑕᖅᑐᓂ, ᐃᔪᖅᑕᐅᓗᑎᑦ ᐸᐅᒃᑑᑎᒃᑯᓐᓄᑦ. ᑖᒃᑯᐊ 
ᑲᑎᒪᔨᖏᑦ ᑐᒃᓯᕋᐅᑎᖓᑦ ᐱᔭᕇᖅᑕᐅᓕᓚᐅᖅᐳᖅ ᒫᓂᑕᐅᐸᒥᑦ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ ᐊᖏᕐᕋᕆᔭᐅᓚᐅᑲᒍᓐᓇᖅᑐᓂ. 

ᐋᓐᓂᖅᓱᖅᑕᐅᖃᑦᑕᖅᑐᓂ 
ᐱᓂᕐᓗᒃᑕᐅᑦᑕᐃᓕᒪᓂᕐᒧᑦ ᐊᒻᒪ 
ᒪᓕᒐᓕᕆᓂᖅ 
ᐸᐅᒃᑑᑎᒃᑯᑦ ᑐᕌᒐᖃᕈᒪᕗᑦ ᐊᑲᐅᓕᐅᕈᑎᐅᖃᑦᑕᖅᑐᓂ ᐊᑦᑕᕐᓇᖅᑐᒦᖁᓇᒋᑦ 
ᐊᕐᓇᐃᑦ, ᓱᕈᓰᑦ, ᐊᒻᒪ ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᖃᖅᑐᓂ ᐃᓄᖕᓂᑦ. 

ᐃᓄᖕᓅᖓᔪᑦ ᐅᓂᒃᑳᓕᐊᖅ ᓄᓇᖃᖅᑳᖅᓯᒪᔪᑦ 
ᒪᓕᒐᓕᕆᓂᕐᒧᑦ ᐸᕐᓇᒃᑕᐅᓯᒪᔪᖅ  

ᐸᐅᒃᑑᑎᑦ ᐅᓂᒃᑳᓕᐅᕇᕋᑖᓚᐅᖅᐳᑦ ᐃᓄᖕᓅᖓᔪᓂ ᓄᓇᖃᖅᑳᖅᓯᒪᔪᑦ 
ᒪᓕᒐᓕᕆᓂᕐᒧᑦ ᐸᕐᓇᒃᓯᒪᔭᖓᓂ. ᐊᐃᑉᐸᖓᓂ ᐅᓂᒃᑳᓕᐅᓚᐅᖅᐳᑦ 
ᐱᖃᓯᐅᔾᔨᓗᑎᑦ ᖃᐅᔨᓚᐅᖅᑕᒥᓂ ᐃᓄᐃᑦ ᒪᓕᒐᓕᕆᖃᑦᑕᖅᑕᖏᓐᓂᑦ, 
200−ᓂᑦ ᐃᓄᖕᓂᑦ ᑐᓴᖅᑎᑦᑎᓚᐅᖅᑐᓂ. ᐊᑕᐅᑦᑎᒃᑯᑦ ᑖᒃᑯᐊ ᐅᓂᒃᑳᓕᐊᑦ 
ᐊᑐᐃᓐᓇᐅᓚᐅᖅᑐᑦ ᑕᖅᑭᐅᓛᖅᑐᓂᑦ, ᐃᓄᐃᑦ ᒪᓕᒐᖏᓐᓂ ᐅᑎᖅᑎᑦᑎᓂᕐᒧᑦ 
ᑐᓴᕈᒪᕐᔪᐊᖅᐳᒍᑦ.

. 

ᓄᓇᕐᔪᐊᒥᑦ ᑲᑐᔾᔨᖃᑎᒌᑦ ᑲᑎᒪᔨᖏᑦ 
ᖃᓄᐃᓕᕐᓂᖏᑦ ᐊᕐᓇᐃᑦ  

ᐸᐅᒃᑑᑎᒃᑯᑦ ᐃᑲᔪᖅᓯᒪᕗᑦ ᐃᓅᖃᑎᒌᑦ ᑭᐅᖃᑦᑕᖅᑕᖏᓐᓂ ᐊᐅᓚᓯᒪᔭᖏᓐᓂᑦ 
ᑲᓇᑕᒥᑦ ᐊᑐᐊᒐᓕᕆᓂᕐᒧᑦ. ᑖᒃᑯᐊ ᐱᔾᔪᑎᓪᓚᕆᖃᖅᖢᑎᑦ ᑲᓇᑕᒥᑦ 
ᐱᓕᕆᐊᖃᖏᓗᐊᕐᓂᖏᓐᓄᑦ ᐊᕐᓇᕐᓄᑦ ᐊᔾᔨᒌᓕᖅᑎᑦᑎᓇᓱᐊᓂᕐᒧᑦ 
ᐅᖃᐅᓯᐅᓚᐅᖅᐳᑦ ᐸᐃᔨᖕᒥᑦ 30−ᓱᖅᖢᑎᑦ ᑲᑎᒪᓂᖃᖅᑎᓪᓗᒋᑦ. ᑐᕌᒐᕗᑦ 
ᐱᓗᐊᖅᑐᒥᑦ ᐊᓯᐅᓯᒪᔪᓂ ᐊᒻᒪ ᐃᓄᖅᑕᐅᔪᕕᕐᓂᕐᓂᑦ ᓄᓇᖃᖅᑳᖅᓯᒪᔪᑦ 
ᐊᕐᓇᖏᓐᓂᑦ ᐊᒻᒪ ᓂᕕᐊᖅᓵᓂ, ᓄᖅᑲᑎᑦᑎᑲᐅᑎᒋᒪᔭᓂᖏᑦ ᐃᓕᖅᑯᕐᒥᓂᑦ 
ᐊᑐᖅᑎᑦᑎᑕᐃᓕᒐᓱᐊᕐᓂᕐᒧᑦ ᑲᒪᒋᔭᐅᖃᑦᑕᕐᓂᕐᒥᓂᑦ ᓄᓇᖃᖅᑳᖅᓯᒪᔪᑦ 
ᓄᓇᖏᓐᓂᑦ ᑲᓇᑕᒥᑦ.  

ᐆᒪᔪᕕᓃᑦ ᑎᒍᔭᐅᓯᒪᔪᓄᑦ ᑲᑐᔾᔨᖃᑎᒌᑦ 
ᐋᓐᓂᖅᓱᖅᑕᐅᖃᑦᑕᖅᑐᓄᑦ ᐊᒻᒪ ᐃᓚᔮᕆᖕᓄᑦ 
ᒪᓕᒐᓕᕐᓂᕐᒧᑦ ᑭᐅᔭᐅᔪᑦ
ᐸᐅᒃᑑᑎᒃᑯᑦ ᐱᔭᕇᕋᑖᓚᐅᖅᐳᖅ ᑕᔅᓱᒥᖓ ᐱᓕᕆᐊᖑᓇᓱᒃᑐᒥᑦ, 
ᑐᕌᒐᖃᖅᖢᑎᑦ ᐱᓕᕆᐊᖑᑦᑎᐊᖏᓐᓂᖓᓂ ᑖᒃᑯᓂᖓ 
ᒪᓕᒐᓕᕆᖃᑦᑕᖅᑐᓂ ᐊᒻᒪ ᐃᓄᖕᓂᑦ ᐊᒃᑐᖅᑕᐅᓯᒪᔪᓂ 
ᑎᒍᔭᐅᓯᒪᓂᕐᒥᓄᑦ ᐋᓐᓂᖅᓱᖅᑕᐅᖃᑦᑕᖅᑐᓂ. ᐃᓕᓐᓂᐊᖅᑎᑕᐅᑎᓪᓗᒋᑦ 
ᐊᑐᐃᓐᓇᖅᑕᖃᖅᑎᓪᓗᒍᓗ, ᓴᐃᒪᓃᒃ ᐃᑲᔫᑎᖓᑦ ᑐᑭᓯᐅᒪᓂᕐᒧᑦ 
ᑐᕌᒐᖃᖅᐳᖅ ᒪᓕᒐᓕᕆᔪᓂ ᐃᖅᑲᓇᐃᔭᖃᑦᑕᖅᑐᓂ 
ᐊᑐᖅᑕᐅᖃᑦᑕᖅᑐᕕᓂᕐᓂᑦ ᐊᒻᒪ ᐅᓪᓗᒥᒨᖓᔪᓂ ᐱᔾᔪᑎᖏᓐᓂᑦ 
ᐋᖅᑮᓇᓱᐊᖅᑎᓪᓗᒋᑦ ᑖᒃᑯᐊ ᐊᑐᖃᑦᑕᖅᓯᒪᓂᑯᖏᓐᓂᑦ. 
ᐊᑐᐃᓐᓇᐅᑎᑦᑎᓯᒪᕗᖅ ᐸᕐᓇᐅᑎᐅᔪᓐᓇᖅᑐᓂ ᐃᑲᔪᖅᑕᐅᔪᓐᓇᕐᓗᑎᑦ 
ᐃᓄᐃᑦ ᓄᓇᓕᖕᓂᑦ ᑖᒃᑯᓂᖓ ᑲᒪᖃᑦᑕᖅᑐᓂ, ᑐᕌᒐᕆᔭᐅᓪᓗᓂ 
ᓴᖅᑭᔮᖅᑎᑕᐅᓗᐊᕐᓂᖏᓐᓄᑦ ᐃᓄᐃᑦ ᐊᕐᓇᖏᑦ ᑖᒃᑯᓂᖓ ᑲᒪᖃᑦᑕᖅᑐᓂ 
ᐊᒻᒪ ᐊᒡᕕᐊᕈᑎᐅᖃᑦᑕᖅᑐᓂ ᐃᑲᔪᖅᑕᐅᔭᕆᐊᖃᖅᑎᓪᓗᒋᑦ. ᐃᓚᖓᑦ 
ᐱᓇᓱᐊᒐᖓᑦ, ᐸᐅᒃᑑᑎᒃᑯᑦ ᐃᓕᓐᓂᐊᖅᑎᑦᑎᕋᑖᓚᐅᖅᐳᑦ ᐃᖃᓗᖕᓂᑦ 
ᑲᖏᖅᖠᕐᓂᒥᑦ ᑲᑐᔾᔨᖃᑎᖃᖅᖢᑎᑦ ᒪᓕᒐᓕᕆᔨᐅᖃᑎᒌᓂᑦ ᓄᓇᕗᒻᒥᑦ. 
ᑖᓐᓇ ᐃᑲᔫᑎ ᐊᑐᐃᓐᓇᐅᓕᕆᕗᖅ ᐅᓪᓗᒥᑦ, ᐊᑭᖃᖏᖅᖢᓂ, ᐊᓯᖏᓐᓄᑦ 
ᐃᓕᓐᓂᐊᕈᑎᓕᒑᓗᓂ. https://pauktuutit.ca/justice-ipv 

ᐃᓱᒪᒋᔭᐅᔪᑦ ᐊᑐᐊᒐᓕᐅᕆᐊᖃᖅᑐᑦ 
ᐃᓄᐃᑦ ᐊᕐᓇᖏᓐᓄᑦ
ᐱᔭᕇᖅᓯᕋᑖᓚᐅᖅᓯᒪᕗᒍᑦ ᖃᐅᔨᓴᖅᑕᑦᑎᓐᓂ ᐃᓄᐃᑦ ᐊᕐᓇᖏᓐᓂ 
ᐃᓅᓯᕆᓚᐅᖅᓯᒪᔭᖏᓐᓂ ᐊᑐᐊᒐᓕᐅᕐᓂᒃᑯᑦ ᖃᕋᓴᐅᔭᒃᑯᑦ 
ᐅᓂᒃᑳᖅᑎᑦᑎᕙᒃᖢᑕ. ᑮᓇᐅᔭᖃᖅᑎᑦᑎᓗᑎᑦ ᐃᓄᖕᓄᑦ 
ᐊᑦᑕᕐᓇᖅᑕᐃᓕᒪᓂᕐᒧᑦ ᑲᓇᑕᒥᑦ. ᑖᓐᓇ ᐱᓕᕆᐊᖑᓚᐅᖅᑐᖅ 
ᐃᓗᓕᖃᖅᐳᖅ ᐸᖅᑭᔭᐅᔪᓂ ᓇᔪᕐᕕᐅᓚᐅᑲᒍᓐᓇᖅᑐᓂ 
ᐊᑐᖅᑕᐅᔪᓐᓇᖅᖢᓂ. ᓴᓇᙳᐊᕈᓘᔭᐅᑎᓂ ᓱᓇᒃᑯᑖᖃᖅᖢᑎᑦ ᐊᒻᒪ 
ᐴᖏᓐᓂ, ᑖᒃᑯᐊ ᐱᖃᑕᐅᔪᓂ ᓇᖕᒥᓂᖅ ᑐᓂᓯᑕᕐᓂᐊᕋᒥᑦ. ᑖᓐᓇ 
ᐋᖅᑭᒃᓱᐃᓇᓱᐊᖅᐳᖅ ᐃᓄᐃᑦ ᐊᕐᓇᖏᓐᓂ ᐅᓂᒃᑳᕈᓐᓇᖅᓯᖁᓗᒋᑦ 
ᐊᑑᑎᓗᓂᓗ ᐊᒻᒪ ᐱᔪᓐᓇᕐᓂᖅᑖᕈᑎᒋᔪᓐᓇᕐᒪᒍᑦ. ᑖᓐᓇ 
ᖃᐅᔨᓴᖅᑕᐅᓯᒪᕗᖅ ᐅᓪᓗᒥᐅᔪᖅ, ᑭᖑᓕᖅᐹᒥᒡᓗ 
ᐅᓂᒃᑳᓕᐅᕇᖅᑕᐅᓛᓗᓂ ᒫᔾᔨ 2025-ᒥᑦ, ᐱᖃᑕᐅᓗᑎᑦ ᖃᓄᖅ 
ᐃᓱᒪᒃᓴᖅᓯᐅᑲᓐᓂᕈᓐᓇᕐᒪᖔᑕ. 

ᐱᖁᔭᒃᓴᖅ S−233- ᑮᓇᐅᔭᑎᒍᑦ 
ᐆᒪᔾᔪᑎᐅᔪᓐᓇᖅᑐᑦ ᑲᓇᑕᒥᐅᑕᓕᒫᓂ  

ᐸᐅᒃᑑᑦᑎᒃᑯᑦ ᓯᕗᓕᖅᐹᒥᑦ ᑲᓇᑕᒥᑦ ᑲᑎᒪᓂᖃᖅᑎᓪᓗᒋᑦ ᐅᐸᓚᐅᖅᓯᒪᕗᑦ 
ᐃᓄᓕᒫᓄᑦ ᑮᓇᐅᔭᓕᐅᕈᑎᐅᔪᓐᓇᖅᑐᓂ, ᑕᐃᒪᓐᓇ ᐃᑲᔪᖅᓱᖅᑎᓪᓗᑕ 
ᐱᖁᔭᒃᓴᖅ S−233-ᒥᑦ ᐱᒋᐊᖅᑎᑦᑎᓚᐅᖅᓯᒪᕗᖅ ᑲᓇᑕᒥᑦ ᐃᑦᑑᖃᑕᐅᔪᖅ 
ᑭᒻ ᐸᑎ. ᑖᓐᓇ ᐱᖁᔭᒃᓴᖅ ᑐᕌᒐᖃᖅᐳᖅ ᐋᖅᑭᒃᓱᐃᓇᓱᐊᖅᖢᑎᑦ 
ᑲᓇᑕᒥᐅᑕᓕᒫᓄᑦ ᐆᒪᔾᔪᑎᐅᔪᓐᓇᖅᑐᓂ. ᐃᓕᓐᓂᐊᕈᑎᐅᒃᑲᓐᓂᕈᓐᓇᖅᑐᓂ 
ᑕᔅᓱᒥᖓ ᐱᓇᓱᐊᕈᑎᓪᓚᕆᒥᑦ ᐊᒻᒪ ᑲᑎᒪᓂᐅᓚᐅᖅᑐᒥᑦ ᐃᓄᓕᒫᓄᑦ 
ᑮᓇᐅᔾᔭᒍᑎᐅᔪᓐᓇᖅᑐᓂ ᑲᓇᑕᒥᐅᓂ ᐃᑭᐊᕿᕝᕕᖓᓃᑉᐳᖅ ᒫᓂ.  

ᑲᓇᑕᒥᑦ ᒐᕙᒪᒃᑯᑦ ᐱᓕᕆᐊᒃᓴᒥᓄᑦ 
ᐱᓕᕆᐊᖃᕈᒪᑎᓪᓗᒋᑦ ᐊᕐᓇᕐᓄᑦ 
ᐊᖑᑎᓄᒡᓘᖓᔪᑦ ᐋᓐᓂᖅᓱᖅᑕᐅᖃᑦᑕᖅᑐᓄᑦ 
ᐅᖃᐅᓯᐅᓯᒪᔪᓂ ᐊᕐᓇᑦ ᐊᒻᒪ ᐊᕐᓇᑦ ᐊᖑᑎᓂᒡᓗ 
ᐊᔾᔨᒌᖏᒃᑎᑦᑎᓇᓱᐊᖅᑎᓪᓗᒋᑦ ᑲᓇᑕᐅᑉ ᒐᕙᒪᒃᑯᓐᓂ 
ᐱᓕᕆᐊᒃᓴᖓ ᐸᕐᓇᒃᓯᒪᔪᖅ ᐃᓱᓕᖁᓗᒍ ᐊᕐᓇᕐᓄᑦ ᐊᖑᑎᓄᓪᓗ 
ᐋᓐᓂᖅᓱᖅᑕᐅᖃᑦᑕᖅᑐᓂ, ᓇᓗᓇᐃᖅᓯᒪᕙᕗᑦ ᐃᓱᒫᓗᑎᓪᓚᕆᖓᓂ: 
ᐅᓪᓗᒥᖒᖓᔪᖅ ᑲᔪᖏᓱᑎᑦᑎᐊᕙᐅᖏᒻᒪᑦ ᐱᓕᕆᐊᒃᓴᓪᓗ 
ᐊᕐᓇᓄᑦ ᐊᖑᑎᓄᓪᓗ ᐋᓐᓂᖅᓱᖅᑕᐅᖃᑦᑕᖅᑐᓂ ᑐᕌᒐᐅᖏᒻᒪᑦ 
ᐃᓕᖅᑯᓯᕆᖏᑕᒥᓂ ᐊᑐᓕᖅᑎᑦᑎᓇᓱᐊᕐᓂᕐᒧᑦ ᐱᔾᔪᑎᓪᓚᕆᖓᓂ ᑕᕝᕙᓂ 
ᑐᓴᖅᑕᐅᔪᒪᔪᑦ ᐊᑲᐅᖏᓕᐅᕈᑎ. 

ᐃᓄᖕᓅᖓᔪᖅ ᐊᕐᓇᑎᑐᑦ ᐊᖑᑎᑐᓪᓗ 
ᐃᓕᖅᑯᓯᓕᕐᓂᑦ ᐋᓐᓂᖅᓱᖅᑕᐅᖃᑦᑕᖅᑐᓂ 
ᔫᓂᒥᑦ ᑲᑎᒪᑎᓪᓗᒋᑦ ᐊᒻᒪ ᐸᕐᓇᐃᑎᓪᓗᒋᑦ, ᐃᓕᓴᕆᕙᕗᑦ 
ᐱᔪᓐᓇᕐᓂᕆᔭᑦᑎᓐᓂ ᐱᕕᒡᔪᐊᖑᑎᓪᓗᒍ ᑲᑐᔾᔨᖃᑎᕗᑦ ᐊᕐᓇᑎᑐᑦ 
ᐊᖑᑎᑐᓪᓗ ᐋᓐᓂᖅᓱᖅᑕᐅᖃᑦᑕᖅᑐᓂ ᐋᖅᑭᒃᓯᒪᓂᖓᓂ. 
ᐊᑐᐃᓐᓇᐅᑎᑦᑎᑲᓐᓂᕈᒪᓯᒪᕗᒍᑦ ᐃᓕᓐᓂᐊᕈᑎᒃᓴᓂ ᑖᒃᑯᓂᖓ 
ᐱᔾᔪᑎᓕᖕᓂᑦ ᐃᓅᓯᐅᓚᐅᖅᓯᒪᔪᓂ, ᖃᓄᖅ ᐊᓯᔾᔨᖅᓯᒪᓕᕐᒪᖔᑦ, ᐊᒻᒪ 
ᑐᕌᖓᓗᓂ ᒐᕙᒪᒃᑐᖃᒃᑯᑦ ᑭᒡᒐᖅᑐᖅᑕᖓᓂ, ᒪᓕᒃᑲᓗᐊᕐᒪᖔᓗ ᐃᓄᐃᑦ 
ᖃᐅᔨᒪᑐᖃᖏᓐᓂᑦ. 

ᐃᓄᐃᑦ ᖃᐅᔨᒪᔭᑐᖃᖏᑦ ᐱᒻᒪᕆᐅᑎᑦᑎᓗᑎᑦ ᐱᓕᕆᐊᑦᑎᓐᓂ, 
ᐃᓄᖕᓅᖓᑎᓐᓇᓱᖃᑦᑕᖅᐸᕗᑦ ᐊᕐᓇᑦ ᐊᖑᑎᓪᓗ ᐋᓐᓂᖅᓱᖅᑕᐅᖃᑦᑕᖅᑐᓂ 
ᓇᒥᓕᒫᖅ ᐊᑐᐊᒐᕐᓂᑦ, ᐊᑐᐃᓐᓇᐅᑎᑦᑕᑦᑎᓐᓂ, ᐱᓕᕆᐊᕆᖃᑦᑕᖅᑕᑦᑎᓐᓂ 
ᑭᒡᒐᖅᑐᐃᑎᓪᓗᑕ ᐃᓄᐃᑦ ᐊᕐᓇᖏᓐᓂ, ᓱᕈᓯᕐᓂᑦ, ᐊᒻᒪ ᐊᕐᓇᑎᑐᑦ 
ᐊᖑᑎᑐᓪᓗ ᐃᓕᖅᑯᓯᓕᕐᓂᑦ.  

ᑕᖅᑭᐅᓛᖅᑐᓂ, ᐋᖅᑭᐃᒃᓱᐃᓛᖅᑐᒍᑦ ᐃᓕᖅᑯᓯᕐᒨᖓᑎᓐᓇᓱᒡᓗᑎᒃᑯᑦ 
ᐊᕐᓇᑦ ᐊᖑᑎᓗ ᐋᓐᓂᖅᓱᖅᑕᐅᖃᑦᑕᖅᑐᓂ ᐃᓕᓐᓂᐊᕈᑎᓂ, ᐱᖃᑕᐅᓗᑎᑦ 
ᐃᓕᓐᓂᐊᕈᑎᑦ, ᐊᑐᐃᓐᓇᖅᑕᖃᖃᑦᑕᓛᖅᖢᓂ, ᖃᐅᔨᓴᕈᑎᓂ, ᐊᒻᒪ 
ᐅᖃᓕᒫᒐᕐᓂᑦ ᐃᓄᐃᑦ ᖃᐅᔨᒪᔭᖏᓐᓂ ᓴᓇᙳᐊᕐᓂᒃᑯᑦ, ᐅᖃᐅᓯᕐᒥᑦ, 
ᐃᓕᖅᑯᓯᕐᒥᑦ, ᖃᐅᔨᓴᖅᑕᐅᔪᕕᓂᕐᓂᑦ, ᐱᓕᕆᐊᒃᓴᓂᑦ, ᐊᒻᒪ ᐊᑐᐊᒐᕐᓂᑦ 
ᖃᐅᔨᓴᖅᑕᐅᔪᕕᓂᕐᒥᑦ. 

ᖄᖓᒍᒃᑲᓐᓂᖅ, ᐱᓕᕆᖃᑎᖃᐃᓐᓇᕐᓂᐊᖅᐳᒍᑦ ᓄᓇᖃᖅᑳᖅᑐᓕᕆᔨᓄᑦ 
ᑲᓇᑕᒥᑦ ᐊᒻᒪ ᓄᓇᖃᖅᑳᖅᓯᒪᔪᑦ ᑲᑐᔾᔨᖃᑎᖏᓐᓂᑦ 
ᐋᖅᑭᒃᓱᐃᓇᓱᐊᖅᑎᓪᓗᒋᑦ ᐊᕐᓇᑦ ᐊᖑᑎᓪᓗ ᐋᓐᓂᖅᓱᖅᑕᐅᖃᑦᑕᖅᑐᓂ 
ᓐᓂᐊᕈᑎᓂ ᐊᒻᒪ ᖃᐅᔨᒪᔭᕐᒥᓂ ᑐᓴᕐᓂᑯᖏᓐᓂᑦ ᐱᔾᔪᑎᖓᓂ 
ᐃᑲᔪᖅᑕᐅᓇᓱᐊᖅᑎᓪᓗᒋᑦ ᒐᕙᒪᑐᖃᒃᑯᑦ ᐱᓕᕆᐊᖃᖅᑎᓪᓗᒋᑦ 
ᐃᓄᖕᓅᖓᔪᓂ ᐊᕐᓇᑦ ᐊᖑᑎᓪᓗ ᐋᓐᓂᖅᓱᖅᑕᐅᖃᑦᑕᖅᑐᓂ ᐱᓕᕆᐊᒃᓴᒥᓂ. 

ᑎᑎᕋᖅᓯᒪᔪᖅ: ᑲᑎᒪᔭᖅᑐᖅᑎᓪᓗᒋᑦ ᐱᖃᑕᐅᔪᑦ, ᓴᐅᒥᖕᒥᑦ ᑕᓕᖅᐱᖕᒧᑦ: ᑯᐊᕐᑦᓂ ᕗᑭ, ᓈᓯ ᐅᓗᐊᑦᓗᒃ−ᑭᐸᓐᔅ, ᓈᓯ ᐃᑦᑐᖅ, ᓗᐃ ᒪᐃᒃ, ᓵᕋᑦ ᕗᓪᕕᕆ (ᐅᖃᐅᔾᔨᔨᒻᒪᕆᒃ), ᕙᓂᓴ 
‘ᓯᓯ’ ᕕᐊᑉ, ᓯᐊᕋ ᐃᑦᓚᐅᑦ, ᓖᓴ ᐊᐅᓚᓗᒃ−ᕙᔅᑯ, ᐃᓕᓴᐱ ᓯᐅᑎᐊᐱᒃ, ᐸᐃᔾ ᑭᒥᒃᓴᓇ−ᑯᕆᑉᔅ ᐊᒻᒪ ᐹᓕᓐ ᓴᑐᕐᒋᓇ ᑕᕐᑎᕝ (ᐊᔾᔨᙳᐊᒦᖏᑦᑐᑦ: ᑳᑐᕋᓐ ᒥᑦᓱᒃ, ᒫᑕ ᕙᓕᐅᕈᑎ, ᓕᓕᐊᓐ 
ᓗᓐᕆᒐᓐ ᐊᒻᒪ ᔫᓯᐱᓐ ᑐᒃᑐ

ᑲᑎᒪᔨᓂᙶᖅᑐᑦ ᐅᓂᒃᑳᓕᐊᖏᑦ 
ᑲᑎᒪᔨᕗᑦ ᐸᐅᒃᑑᑎᒃᑯᓐᓂᙶᓪᓚᕆᒃᐳᑦ, ᑭᒡᒐᖅᑐᐃᓗᑎᑦ ᓇᒥᓕᒫᖅ ᓄᓇᓕᖕᓂᑦ ᐃᓄᐃᑦ ᓄᓇᙵᓐᓂ. ᑖᒃᑯᐊ ᐱᓕᕆᒃᑲᐅᔪᑦ 
ᐊᕐᓇᐃᑦ ᐃᓅᓯᕐᒥᓂᑦ ᐊᑐᖃᑦᑕᖅᑕᕕᓂᖏᓐᓂ ᐊᑐᐃᓐᓇᐅᑎᑦᑎᑐᐃᓐᓇᖏᓚᑦ ᑭᓯᐊᓂᓕ ᐊᔾᔨᐅᙱᑦᑐᒥᒡᓗ ᐱᔭᕆᐊᖃᕐᒪᑕ 
ᐊᒻᒪ ᐃᓱᒪᒋᔭᖏᓐᓂ ᓄᓇᖏᓐᓂᑦ ᑲᑎᒪᔨᖏᓐᓄᑦ. ᐱᓇᓱᐊᖅᑕᑦ, ᑭᒡᒐᖅᑐᐃᓗᑎᑦ, ᖃᐅᔨᒪᓂᕆᔭᖏᑦ ᐃᑲᔫᑎᐅᕗᑦ ᐸᐅᒃᑑᑎᑦ 
ᐱᓕᕆᐊᖏᓐᓂ ᓴᙱᓂᖅᑖᖁᓗᒋᑦ ᐃᓄᐃᑦ ᐊᕐᓇᖏᑦ, ᓱᕈᓰᑦ, ᐊᒻᒪ ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᓖᑦ ᓇᒥᓕᒫᖅ ᓄᓇᙵᓂ. 

• ᐊᖓᔪᖅᑳᖅ – ᓈᓯ ᐃᑦᑐᖅ, ᓄᓇᕕᒃ, ᑲᖏᖅᓱᒃ 
• ᑐᖏᓕᐊ ᐊᖓᔪᖅᑳᑉ – ᓗᐃᔅ (ᓗᐃ) ᒪᐃᒃ, ᕿᑭᖅᑕᓂ ᓂᒋᐊᓂ
• ᑮᓇᐅᔭᓕᕆᔨ – ᐸᐃᔾ ᑭᒥᒃᓴᓇ−ᑯᕆᑉᔅ, ᒪᒃᑯᒃᑐᖅ, ᓄᓇᓕᕐᔪᐊᕐᒥᐅᑕᖅ 
• ᓄᓇᓕᕐᔪᐊᕐᒥᐅᑕᖅ, ᕼᐋᐱ ᕚᓕ−ᑰᔅᐸᐃ − ᑳᑐᕋᓐ ᒥᑦᓱᒃ
• ᓄᓇᑦᓯᐊᕗᑦ − ᕙᓂᓴ ‘ᓯᓯᔅ’ ᕙᑉ
• ᓄᓇᕕᒃ, ᑕᓯᐅᔭᕐᔪᐊᖅ − ᓯᐊᕋ ᐃᑦᓚᐅᑦ
• ᓄᓇᕗᑦ, ᐃᖃᓗᐃᑦ − ᐃᓕᓴᐱ ᓯᐅᑎᐊᐱᒃ
• ᕿᑭᖅᑕᓂ ᐅᐊᖕᓇᖓᓂ − ᓚᐃᓴ ᐊᐅᓪᓚᓗᒃ−ᕙᑦᔅᑲᐅ
• ᑭᕙᓪᓕᖅ − ᓇᓐᓯ ᐅᓗᐊᓗᐊᖅ−ᑭᐸᓐᔅ
• ᕿᑎᕐᒥᐅᑦ − ᔪᓯᐱᓐ ᑐᒃᑐ
• ᐃᓄᕕᐊᓗᒃ − ᑯᐊᕐᓂ ᕗᐃᑭ 
• ᓄᓇᓕᕐᔪᐊᕐᒥᐅᑕᖅ, ᔭᓗᓇᐃᒥᑦ −− ᐹᓕᓐ ᓴᑐᕐᒋᓇ ᑕᕐᑎᕝ 
• ᓄᓇᓕᕐᔪᐊᕐᒥᐅᑕᖅ − ᓂᒋᖅ-ᑲᓇᖕᓇᖅ − ᒪᑕ ᕙᓕᐅᕆᑎ
• ᓄᓇᓕᕐᔪᐊᕐᒥᐅᑕᖅ − ᓂᒋᖅ−ᐱᙵᓐᓇᖅ − ᓕᓕᐊᓐ ᓚᓐᑐᕆᒐᓐ 
• ᒪᒃᑯᒃᑐᖅ, ᐃᓄᐃᑦ ᓄᓇᖓᓐ − ᐃᓄᖃᖏᑦᑐᖅ

ᒪᓕᒃᑎᒍᑦ ᐃᓄᖕᓄᑦ 
ᖃᕋᓴᐅᔭᒃᑰᕈᑎᐅᖃᑦᑕᖅᑐᒃᑯᑦ 

ᑐᓴᒃᑲᓐᓂᕈᒪᓐᓂᕈᕕᑦ ᓂᕈᐊᒐᒃᓴᐅᓛᖅᑐᓂ 
ᑲᑎᒪᕕᒡᔪᐊᕐᓂᐊᖅᑎᓪᓗᑕ ᐅᑐᑉᐱᕆᐅᓕᖅᐸᑦ. 

ᓂᕆᐅᒋᔭᕗᑦ 
ᐊᐅᔭᒃᑯᑦ ᑕᖅᑭᕆᓕᖅᑎᓪᓗᒍ, ᐱᖅᑯᓯᑐᖃᒃᑯᑦ ᑎᓴᒪᒋᓕᖅᑕᖓᓂ, ᐸᐅᒃᑑᑎᒃᑯᑦ ᐸᕐᓇᒃᓯᒪᕗᖅ ᐱᓇᓱᐊᒐᖓᓂ ᐱᓕᕆᐊᖃᕐᓂᐊᖅᑎᓪᓗᒋᑦ. ᓄᑖᙳᖅᑎᓪᓗᒍ 
ᐅᖃᐅᓯᖏᓐᓂᑦ ᐊᑐᐊᒐᑦᑎᓐᓂ ᐊᒻᒪ ᒐᕙᒪᒃᑯᓅᖓᔪᓂ ᐱᓕᕆᐊᖃᖅᑎᓪᓗᑕ, ᑐᕌᒐᖃᖅᐳᒍᑦ ᐊᑯᓂᐅᓂᐊᖅᑐᒥᑦ ᐊᒃᑐᐃᓯᒪᔪᓂ ᐃᓄᐃᑦ ᐊᕐᓇᖏᓐᓂ 
ᓇᒥᓕᒫᖅ ᑲᓇᑕᒥᑦ. 

ᐱᓇᓱᐊᕆᓇᓱᖕᓂᖅᐹᕗᑦ ᑕᖅᑭᐅᓛᖅᑐᓂ ᐸᕐᓇᐃᓗᑕ, ᐱᓇᓱᐊᒐᑦᑎᓐᓂ ᐃᑲᔫᑎᐅᓂᐊᖅᑐᒥᑦ ᐅᕙᑦᑎᓐᓄ ᐊᒻᒪ ᐊᓯᔾᔩᑦᑎᐊᕈᒪᓪᓗᑕ ᐊᑑᑎᔪᒥᑦ. 
ᐊᓕᐊᓇᐃᒍᓱᒃᐳᒍᑦ ᑖᓐᓇ ᐸᕐᓇᖕᓂᐊᖅᑕᕗᑦ ᑐᓴᐅᒪᑎᑦᑎᓛᕐᓂᑦᑎᓐᓂ ᐊᕐᕌᒍᑕᒫᖅ ᑲᑎᒪᕕᒡᔪᐊᖅᐸᒃᑎᓪᓗᑕ, ᐅᑐᑉᐱᕆᐅᓛᖅᑐᒥᑦ ᐅᓪᓗᖃᖅᑎᑕᐅᕗᑦ. ᑖᓐᓇ 
ᑲᑎᒍᑎᑦᑎᐊᕙᐅᓛᖅᑐᖅ ᐅᕙᑦᑎᓐᓂ, ᖁᕕᐊᓱᖃᑎᒌᓗᑕ ᑲᔪᓯᓂᕆᔭᑦᑎᓐᓂ, ᐊᒻᒪ ᕿᒥᕐᕈᓗᑕ ᐱᓇᓱᐊᕈᒪᔭᑦᑎᓐᓂ ᐱᔪᓐᓇᕐᓂᖅᑖᖁᓗᒋᑦ ᐃᓄᐃᑦ ᐊᕐᓇᖏᑦ. 

ᖃᖓᒍᓪᓗ, ᓂᕆᐅᒃᐳᒍᑦ ᐃᓄᖕᓄᑦ ᑐᓴᖅᑕᐅᓛᕐᒪᑦ ᐱᓕᕆᐊᕆᓯᒪᔭᑦᑎᓐᓂ, ᓇᓪᓕᐅᓐᓂᖅᓯᐅᕐᓂᐊᖅᑎᓪᓗᑕ ᐊᕐᕌᒍᓂ 40−ᓂᑦ ᐸᐅᒃᑑᑎᒃᑰᓕᓚᐅᕋᒥᑦ. ᑖᓐᓇ 
ᐱᓕᕆᐊᖅ ᐱᒻᒪᕆᐅᑎᑐᐃᓐᓇᐅᖏᓚᖅ ᑭᖑᓂᑦᑎᓐᓂ ᑭᓯᐊᓂᓕ ᑲᔪᖏᖅᓴᐃᖕᒪᑦ ᓂᕈᐊᒃᑎᓪᓗᑕ ᓯᕗᓂᒃᓴᒧᑦ. 

ᖁᔭᓐᓇᒦᒃ ᐃᑲᔪᖅᓱᐃᓐᓇᕋᕕᑦ ᐊᒻᒪ ᐱᓇᓱᐊᖏᓐᓇᖅᖢᑎᑦ. ᐊᑕᐅᑦᑎᒃᑯᑦ, ᐱᐅᓂᖅᓴᒥᑦ ᓯᕗᓂᒃᓴᓕᐅᑦᑎᐊᕈᓐᓇᕋᑦᑕ ᐃᓄᐃᑦ ᐊᕐᓇᖏᓐᓄᑦ, ᓱᕈᓯᕐᓄᑦ, ᐊᒻᒪ 
ᐊᕐᓇᑎᑐᑦ ᐊᖑᑎᑐᓪᓗ ᐃᓕᖅᑯᓯᖃᖅᑐᓄᑦ. 

What Is Suliqpita?

Suliqpita means  

‘what we are doing’.  

Suliqpita is our seasonal 

newsletter where we  

provide updates on  

what we’ve been working on  

and what’s coming up.

Who We Are
Pauktuutit is the national 

representative organization 
of Inuit women in Canada. 

We foster greater awareness 
of the needs of Inuit women, 

advocate for equality and social 
improvements, and encourage 

Inuit women’s participation in the 
community, regional and  
national life of Canada.

Contact Us
Pauktuutit.ca 

info@pauktuutit.ca

1 Nicholas Street, Suite 520 
Ottawa, ON K1N 7B7

T: 613.238.3977 or 800.667.0749

Volume 10, Issue 2,  
Spring/Summer 2021

Suliqpita Newsletter by  
Pauktuutit Inuit Women of Canada

ᑭᓲᖕᒪᑦ ᓱᓕᖅᐱᑕ? ᓱᓕᖅᐱᑕ 
ᑐᑭᓕᒃ ‘ᓱᓕᖅᐱᑕ’.    

ᓱᓕᖅᐱᑕ ᐊᕐᕌᒎᑉ ᐃᓚᖓᒍᑦ 
ᑐᓴᕋᑦᓴᓕᐊᕆᕙᑦᑕᕗᑦ 
ᑐᓴᕐᑕᐅᔭᕆᐊᓕᓐᓂᑦ 
ᖃᓄᐃᓕᖓᓕᕐᒪᖔᑦᑕ 
ᑐᓴᕐᑎᑦᓯᒐᓱᐊᕐᑐᑕ 

ᐃᖅᑲᓇᐃᔮᑦᑎᓐᓂᑦ ᑭᓱᓪᓕ 
ᓴᖅᑭᕐᓂᐅᓴᒻᒪᖔᑕ ᒫᓐᓇᒫᒃᑯᑦ.    

ᑭᒃᑰᒐᑦᑕ
ᐸᐅᒃᑑᑎᒃᑯᑦ ᑲᓇᑕᒥ  ᑎᒥᖓᑦ 

ᑭᒡᒐᕐᑐᐃᔨᐅᔪᑦ ᐃᓄᓐᓂᑦ ᐊᕐᖕᓇᓂᑦ ᑲᓇᑕᒥ.  
ᐅᔾᔨᕈᓱᓕᕐᑎᑦᓯᒐᓱᐊᕐᐸᑦᑐᒍᑦ ᑭᓐᖒᒪᔭᐅᔪᓂᑦ 

ᐃᓄᓐᓄᑦ ᐊᕐᖕᓇᓄᑦ, ᓂᐱᒋᔭᐅᓪᓗᑕ 
ᑕᑎᒋᔭᐅᓂᒃᑯᑦ ᐃᓚᐃᓐᓈᕐᑕᐃᓕᑎᑦᓯᓂᖕᒥᑦ 
ᐃᓅᓯᖏᓐᓂᓪᓗ ᐊᑲᐅᓯᕚᓪᓕᕐᑎᑦᓯᒐᓱᐊᕐᑐᑕ, 

ᐊᒻᒪ ᑲᔪᖏᕐᑐᐃᕙᑦᑐᒍᑦ ᐃᓄᓐᓂᑦ 
ᐊᕐᖕᓇᓂᑦ ᐱᖃᑕᐅᖃᑦᑕᖁᓪᓗᒋᑦ ᓄᓇᒥᓐᓂ, 
ᐊᒡᒍᕐᓯᒪᔪᓂ ᑲᓇᑕᓕᒫᒥᓗ ᐃᓅᓯᓕᕆᓂᖕᒥᑦ 

ᑲᓇᑕᒥ. 

ᖃᐅᔨᒋᐊᕈᓐᓇᕐᑐᓯ ᐅᕙᑦᑎᓐᓄᑦ 
ᐅᑯᓄᖓ

 Pauktuutit.ca 
info@pauktuutit.ca

350 Sparks ᐊᖅᑯᑖᓂ, ᐃᓪᓗᕈᓯᖓ 
805 ᐋᑐᕚᒥ, ᐊᓐᑎᐅᕆᔪ. K1R 7S8

T: 613.238.3977 or 800.667.0749

ᓱᓕᖅᐱᑕ ᑐᓴᕋᑦᓴᓕᕆᔨᖏᑦ ᐸᐅᒃᑑᑎᑦ 
ᐃᓄᐃᑦ ᐊᕐᖕᓇᐃᑦ ᑲᓇᑕᒥ

